
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Энэ явдал, 70-аад онд Николын өвлийн тахилга болсны маргааш нь болсон юм. Хийдийн нэг аймагт баяр наадам болж, тосгоны дэн буудлын эзэн, хоёрдугаар гильдийн худалдаачин Василий Андреич Брехунов, хийдийн ахлагч тул хийддээ байх хэрэгтэй байсан учир тэндээс гарч явж болохгүй байсан бөгөөд гэртээ төрөл садан нар болон танил хүмүүсийг хүлээн авч дайлах ёстой байв. Сүүлчийн зочид явахын хамт Василий Андреич, айл зэргэлдээх помещикийн аль хэдийн худалдаж ашиг олох гэж байгаа төгөл модыг худалдаж авахаар явахыг завдав. Василий Андреич, энэ ашигтай худалдааг хотын бусад худалдаачнаас өрсөж хийхийн тул явах гэж яарчээ. Василий Андреич, энэ төгөл модонд нь 7 мянган рубль өгсөн учраас л залуу помещик, түүнийг 10 мянган рублиэр худалдана гэж байв. 7 мянган рубль, төгөл модны зохих үнийн зөвхөн гуравны нэг хувь нь байв. Василий Андреич, түүнийг худалдаж, ашиг олж болох байсан. Учир нь тэр төгөл мод түүний тойрогт байсны дээр тэдгээрийн ба тосгоны уездийн худалдаачдын хооронд тогтсон журмын ёсоор өөр тойрогт нэг худалдаачин нь нөгөөгийнхөө өгсөн үнээс илүү үнэ өгөх ёсгүй боловч губерний ой модны худалдаачид, Горячкины төгөл модыг худалдаж авахаар явах гэж байгааг мэдсэн тул Василий Андреич даруй явж, помещиктэй худалдаа хийхээр шийдвэрлэв. Баяр наадам өнгөрмөгц, Василий Андреич, авдраа уудалж, өөрийн 700 рублийг авч, бас өөртөө байсан хийдийн 2300 рублийг нэмж, 3000 рубль болгож, нарийн тоолж, мөнгөнийхөө саванд хийгээд явахыг завдав. 

	Энэ өдөр Василий Андреичийн ажилтан нарын дотроос ганцаараа согтолгүй эрүүл байсан ажилтан Никит, моринд тэрэг хөллөхөөр гүйв. Никит, архичин хүн боловч мацгийн урьд өдөр өмссөн дээл, савхин гутлаа худалдаж, архи уугаад, архи уухгүй гэж амласнаас хойш хоёр сар архи уугаагүй ба баярын эхний хоёр өдөрт газар бүрд архи дарс ууж байгаа хүмүүсийг хараад, сэтгэл нь татагдаж байсан ч гэсэн, архи уугаагүй тул энэ өдөр эрүүл байв. 

	Никит, ойрын тосгоны хүн бөгөөд тавин настай, гэрийн эзэн биш хүн байсан тул хүмүүс, түүний тухай ярилцахдаа, түүнийг насныхаа ихэнхэд гэргүй гадуур яваа хүн гэлцдэг байв. Хаана ч гэсэн түүний хөдөлмөрчийг, ажилд гавшгай, чадалтай, ялангуяа эелдэг зөөлөн зантайг нь үнэлэн үздэг боловч жилд хоёр буюу түүнээс илүү удаа архи уудаг бөгөөд архи уухдаа хувцсаа худалдаж уудгаас гадна, агсан догшин болдог нь хаана ч түүнийг хүндгүй болгов. Василий Андреич, түүнийг хэдэн удаа хөөж явуулсан боловч түүний шударгад нь, малд хайртайд нь, ялангуяа хямд хөлсөөр ажилладагт нь буцааж авдаг байв. Василий Андреич, Никитэд, бусад тийм ажилтанд өгдгийн адил 80 рубль биш, 40 рублийг жижиг тооцоогоор буюу тэгэхдээ их төлөв мөнгөөр биш, мухлагаасаа бараагаар олгодог бөгөөд тэр нь их үнэтэй өгдөг байв. 

	Никитийн эхнэр бол урьд эрт цагт сайхан царайтай байсан гавшгай гялалзуур авгай Марфа гэртээ нэг бүстэй, хоёр бүсгүй хүүхдийнхээ хамт эзэн болж суудаг ба Никитийг гэртээ суу гэдэггүй байсан бөгөөд учир нь энэ авгай, нэгдүгээрт, тэднийд байсан өөр тосгоны бошгочин хүнтэй 20 жил хамт сууж байгаа ба хоёрдугаарт, нөхрийгөө эрүүлд нь дур зоригоороо авирладаг боловч согтууд нь түүнээс маш их айдаг байв. Никит нэг удаа гэртээ согтуураад эхнэрийнхээ авдрыг эвдэж, хамгийн үнэтэй гоёлыг нь аваад, бүх дотуур гадуур хувцсыг нь дөшин дээр тавьж, хурц сүхээр цавчин хэгз тастчихсан нь эрүүлдээ өөрийн эхнэрт загнуулж номхон байсныхаа хариуг авсан хэрэг биз. Никитийн ажил хийж олсон хөлсийг эхнэрт нь өгөхөд Никит татгалздаггүй байв. Марфа, баяр наадмаас хоёр хоногийн урьд Василий Андреичийнд ирээд, Никитийн ажлын хөлсөнд цагаан гурил, чихэр, цай 125 грамм, дарс зэрэг 3 рублийн үнэтэй зүйл ба 5 рубль аваад, үүнийг эзний онц хайр мэтээр үзэж, талархлыг илэрхийлсэн ба гэтэл уг хөлсийг хамгийн хямд үнээр бодоход Василий Андреич, 20 рубль нэмж өгвөл зохих байлаа. 

	— Чи бид хоёр, ямар тохиролцоо хийсэн билээ? гэж Василий Андреич, Никитэд хэлээд, хэрэгтэйгээ ав, хөлсөндөө бодолцоно биз. Би бусад хүнтэй адилгүйг хэлбэл ажлын үнийг бодож тооцоо хийдэггүй, торгууль авдаггүй шүү дээ. Чи, надад үйлчилдэг, би чамайг хохируулдаггүй гэв. 

	Василий Андреич, ингэж хэлэхдээ, би үнэмшүүлэн ярьж чаддаг ба түүний мөнгөний эрхшээлд байгаа Никит зэрэг хүмүүс, түүний үнэмшүүлэлтийг дэмждэг бөгөөд би, тэднийг мэхэлдэггүй, харин энэрдэг тул Никитийг энэрч байгаа гэж үнэхээр бодож байв. 

	— Тийм ээ, Василий Андреич ээ би үйлчилж байна гээд, Никит, Василий Андреичийн мэхэлж байгааг тун сайн ойлгож байгаа боловч түүнтэй өөрийн тооцоог тайлбарлан ярилцахыг оролдохын хэрэг огт байхгүй цагт амьдрах хэрэгтэй байхад өгснийг нь авч байх хэрэгтэйг сэтгэн, би төрсөн эцэгтээ үйлчилж байгаа мэтээр хичээн үйлчилж байна гэж хариулав. 

	Никит, морь хөллө гэсэн эзнийхээ тушаалыг хүлээн аваад, ямагт хөнгөн, цовоо, дуртай явдаг байдлаараа галууны алхшаар алхаж, саравчинд орж, хадаасанд өлгөөтэй байсан суран цацагтай хүнд хазаарыг аваад, амгай зуузайг нь хангинуулан, Василий Андреичийн хөллө гэсэн морь ганцаараа зогсож байгаа, түгжээтэй пүнз рүү явав. 

	— Тэнэг тархи чи, цовхчиж цовхччихов уу? гэж Никит тусгай пүнзэнд ганцаараа зогсож байсан дунд зэргийн биетэй, унжуу хондлойтой хээр халтар морины аяархан янцгаасны хариуд нь хэлэв. За, за! Байз, амжилгүй яах вэ, юуны урьд би чамайг усалъя гэж хэл мэддэг амьтантай ярьж байгаа мэтээр моринд хэлээд, Никит шороо наалдсан ховилтой тарган нурууг нь хормойгоороо арчаад, залуу ганган толгойд нь хазаар углаж амгайчлаад услахаар аваачив. 

	Хээр халтар морь, зузаан шивхтэй пүнзнээс бөмбөлзөн гараад, толгойгоороо тоглон, хөлөө хойш хаяж, түүнийг хөтлөн худаг руу гүйж яваа Никитийг өшиглөх гэж байгаа юм шиг байдал гаргав. 

	— Дүрсгүй минь дүрсгүйт, дүрсгүйт! гэж Никит ярьж явав. Никит, хээр халтар морины хойд хөлөө түүний боровтор болсон тоодгор нэхий дээлд дөнгөж хүргэн өшиглөх байдал гаргавч өшиглөхгүй омголон байдалтай бөмбөлзөн явдгийг нь мэддэг бөгөөд ялангуяа энэ зан байдалд нь дуртай аж. 

	Морь нь хүйтэн ус ууж ханаад, урт амьсгаа авав. Нойтон зузаан уруулаа хөдөлгөхөд нь тунгалаг ус, онгоцонд дусал дуслаар унаж, юм бодсон мэт хөдөлгөөнгүй зогссоныхоо дараа гэнэт чанга тургив. 

	— Дургүй бол хэрэггүй, одоо мэдлээ, дахиад битгий уух гээрэй гэж Никит, хээр халтар моринд ааш авираа сүрхий гэгчийн тайлбарлаж хэлээд, хашаа дүүрэн тажигнан, хөлөө хойш нь хаялж байгаа цовоо сэргэлэн залуу морины цулбуураас дугтарч, дахин гүйв. 

	Ажилтан нараас нэг ч хүн байгаагүй бөгөөд гагцхүү баяр цэнгэлд ирсэн, тогоочийн нөхөр болох гаднын нэг хүн байв. 

	— Хонгор минь, асуугаач, ямар чарганд хөллөх юм бол, том бага хоёр чарганы алинд нь хөллөх юм бол? гэж Никит түүнд хэлэв. 

	Тогоочийн нөхөр, төмөр дээвэртэй, өндөр суурьтай байшинд очоод, бага чарганд хөллө гэлээ гэж даруй буцаж ирэв. 

	Энэ үед Никит, моринд эргэн тойрон хадаастай эмээл, тоногийг тохоод, нэг гартаа будагтай хөнгөн дугуй мод барьж, нэг гараараа морио хөтөлж, саравчны дэргэд байсан хоёр чарганы дэргэд ирэв. 

	— Багад нь, багад нь гэж Никит, хазах гэж байгаа мэт хуурамч байдал гаргаж байгаа сэргэлэн морийг чарганы аралд оруулаад, тогоочийн нөхрийн тусламжтайгаар хөллөв. 

	Бараг бүгд бэлхэн болоод, зөвхөн жолоо хийх ажил үлдээд байхад тогоочийн нөхрийг саравчнаас сүрэл, таар даавуу авчруулахаар явуулав. 

	— За сайн байна. За хө, битгий сэгсийлгээрэй! гэж хэлээд, Никит, шинэхэн цавчсан бөгөөд тогоочийн нөхрийн авчирсан овьёосны сүрлийг үнгэв. Одоо ширүүн таараа өг, ингэж дэвсээд дээрээс нь нөгөө даавууг нь тавья гэв. Ингэе, ингэе, ингэвэл тогтвортой болно гэж ярин, суудлыг тойруулж сүрэл дээр даавуу тавьж, хэлсэн ёсоороо хийв. 

	— Баярлалаа хонгор минь гэж Никит, тогоочийн нөхөрт хэлээд, хоёул хийхээр бүтээмжтэй байна шүү дээ гэв. 

	Никит, үзүүрийг нь гогцоолдож уясан жолоог тайлж чарганы урд талын суудал дээр суугаад, явахаар тэмүүлж байсан морийг хөдөлгөж хашаан дундуур шивхтэй хөлдүү газраар их хаалга руу явав. 

	Үстэй тоодгор хар дээлтэй, шинэ цагаан эсгий гуталтай, дулаан малгайтай, 7 настай бүстэй хүүхэд, байшингийн үүднээс гарч ирээд, Никит гуай, ах гуай, ах гуай! гэж нарийхан дуугаар дуудан, хойноос яаралтай гүйв. Тэр хүүхэд, намайг хойно суулгаач гэж гуйн, тоодгор нэхий дээлийнхээ товчийг явуут товчлов. 

	— За гүй, гүй дүү минь! гэж Никит морио зогсоож баярлан гүйж яваа эзний туранхай цагаан жаал хүүг суулгаад, гудамжинд гарав. 

	Цаг 3 болсон байв. Гадаа 10 градус хүйтэн бөгөөд салхитай, бүрхэг байв. Огторгуйн талыг хар үүл бүрхсэн байв. Хашаан дотор нам гүм байдалтай боловч, гадаа гудамжинд хүчтэй салхи салхилж зэргэлдээх саравчны дээвэр дээрээс хийссэн цас, халуун усны газрын буланд бужигнан эргэлдэж байв. Никит, их хаалгаар гарахын хамт морины амыг эргүүлмэгц Василий Андреич, нэхий дээл өмсөж, амандаа тамхи зууж, даавуу бүсийг доогуур чанга бүслээд, савхин тоногтой эсгий гуталтай гарч ирээд зогсоход, хөл дор нь байшингийн өндөр довжооны цас гишгэгдэн шажигнаж байв. Тамхиныхаа үлдэгдлийг сорж дуусаад, газар харж, дээрээс нь гишгэн, амнаасаа утаа савсууланхан морь луугаа, жишүү харж зогсосхийж байгаад сахлаа хуссан ягаавтар нүүрээ тал бүрээс нь арчилж дулаацан, нэхий дээлийнхээ үстэй дотортой захыг уур амьсгаандаа норгож цантуулахгүй гэж өнцгийг нь эргүүлэв. 

	— Хүүгээ чарга дээр сууж байгааг үзээд, адтай амьтан чи сууж амжаатах сан вий! гэж Василий Андреич хэлэв. Василий Андреич, зочидтой хамт дарс уусандаа дотор нь халаад, өөртөө байгаа бүх зүйлд, бас бүх хийсэн явдалдаа сэтгэл нь ерийн биш хангалттай байв. Миний хойчийг залгамжлагч болно гэж сэтгэлдээ ямагт бодож байдаг хүүгээ хараад сэтгэл нь улам ч их хангамжтай болж, нүдээ жартайлгаж, урт шүдээ ил гарган инээж хүүгээ харав. 

	Толгой, дал мөрөө далдлан, зөвхөн нүдээ ил гаргаж, ноосон алчуур нөмрөөд жирэмсэн бөгөөд туранхай цагаан царайтай Василий Андреичийн гэргий нь түүнийг үдэж, түүний ар талд үүдэндээ зогсож байв. 

	— Никитийг аваад явбал зүгээр байгууштай юм сан даа гэж гэргий нь хаалганы цаанаас цухуйж, дурамжхан хэлэв. 

	Түүний хэлсэн үг, сэтгэлд нь аягүй санагдсан бололтойгоор Василий Андреич, хариу үл дуугаран, ууртай янзаар хөмсгөө зангидаж, шүлсээ хаяв. 

	— Чи мөнгөтэй явах нь дээ гэж гэргий нь өнөөх л гунигтай дуугаар үргэлжилж хэлэв. Тэнгэр л битгий аягүйтэг дээ бурхан минь гэв. 

	— Би зам мэдэхгүй биш, дандаа хүн дагуулж явахын хэрэг надад юу байх вэ? гэж Василий Андреич, худалдагчид, худалдан авагч нартай ярьдаг байдлаараа уруулаа хөмийлгөж үг бүрийг үе үеэр нь тод хэлэв. 

	— За аваад явсан нь зүгээр байх юм сан даа, бурхан минь, би чамаас гуйж байна шүү! гэж гэргий нь алчуураа хажуу тийш нь болгож хэлэв. 

	— Нойтон хамуу шиг зууралдаад салж өгөхгүй нь дээ... Би, түүнийг авч яваад яах юм бэ?

	— Василий Андреич аа, би явахад бэлхэн байна гэж Никит цовоо сэргэлэн хэлэв. Тэгээд авгай өөд хараад, надгүйгээр гагцхүү морьдод тэжээл өгөх гэж нэг явдал байна даа гэж хэлэв. 

	— Никит минь, би харж байя, тэжээж бай гэж Семенд хэлье гэж авгай хэлэв. 

	— Тэгвэл яах вэ, явах уу, Василий Андреич аа гэж хэлээд, Никит, түүний хариу хэлэхийг хүлээв. 

	— Эмгэний үгийг хүндэтгэхээс биш дээ. Харин хэрэв явбал урт дулаан дээлээ өмсөөрэй гэж Василий Андреич инээмсэглэв. Никитийн өмссөн, нуруу суга нь урагдаж ноорч ноолрон, хажуу хавиргаараа бурж сагасан тоодгор нэхий дээл рүү нүдээ ирмэв. 

	— Хонгор минь, гарч ирээд, морь барьж байгаарай! гэж Никит тогоочийн нөхрийг дуудав. 

	— Би барьж байя, би барьж байя! гэж жаал хүү, бээрсэн жижигхэн гараа карманаасаа гаргаж, хүйтэн суран жолооноос барив. 

	— Урт дулаан дээлээ өмсөхдөө битгий их гоёх гээд байгаарай хурдан өмсөөрэй! гэж Василий Андреич дооглож хашхирав. 

	— Василий Андреич гуай гэж нэг амьсгаагаар хэлээд, Никит, өсгийд нь эсгий хадсан хуучин эсгий гутлынхаа өлмийг дотогш нь гишгэн, хашаа руу хурдан гүйж, ажилчны муу байшинд оров. 

	— Аринушка аа! Би, эзэнтэй явах гэж байна шүү! гээд, Никит, жижиг байшинд гүйж ороод, миний халатыг пийшин дээрээс аваад өгөөрэй гээд, хадаасанд өлгөөтэй байгаа бүсээ авав. 

	Өдрийн хоолны дараа унтаж босоод, нөхөртөө халуун тогоонд цай чанаж байсан ажилчин авгай, Никитийн үгийг хөнгөн гавшгай хүлээж авч, түүнийг дагалдан яарч, түргэн хөдлөн, пийшин дээр хатааж байсан, эдлэгдэж элэгдсэн цэмбэн муу халатыг пийшин дээрээс авч түргэн түргэн сэгсэрч, нухчин эхлэв. 

	— Чи, уудам зайд нөхөртэйгөө хоёулхан чөлөөтэй наргиж тонгочих нь дээ гэж Никит хоёулхан байхдаа цагаан санаагаар ямагт ярьдаг байдлаар тогооч авгайд хэлэв. 

	Никит, цүзгэр гэдсээ мэхийлгэж, салмарсан нарийхан бүсээр биеэ ороож, нэхий дээлд шигдтэл хамаг хүчээрээ чангалан татаж бүслэв. 

	— Үүний дараа бүснийхээ үзүүрийг хавчуулахдаа, ингэж байх хэрэгтэй, одоо алдуурахгүй ээ! гэж Никит, авгай руу биш, бүс рүүгээ харж хэлэв. Гараа хөдөлгөхөд нь саадгүй байлгахын тул дал мөрөө өндийлгөж буулгаж үзэв. Бас дээрээс нь халатаа өмсөөд, гараа чөлөөтэй болгохын тул нуруугаа тэнийлгэж, сугаа өргөж үзээд бээлийг тавиур дээрээс авав. Тэгээд за боллоо гэв. 

	— Степаныч чи, хөлөө дулаалмаар юм. Гутал чинь муу шүү дээ гэж тогооч авгай хэлэв. 

	Никит, нэг юм санаанд орсон мэтээр зогтусан зогсов. 

	— Тэгвэл зүгээр юм сан. Гэвч хол биш дээ, гайгүй биз дээ! гэв. Тэгээд гүйж гарав. 

	— Никит минь даарахгүй юу? гэж эзний авгай түүнийг чарганы дэргэд очиход хэлэв. 

	— Даарахгүй ээ, ер нь дулаан явах нь дээр юм сан даа гэж хариулаад, Никит хөлөө бүтээхийн тул чарганы толгой талын сүрлийг засаж, бас морь хөнгөн гавшгай тул ташуур хэрэггүй гэж ташуураа сүрэл доогуур шургуулав. 

	Василий Андреич, хоёр давхар дээлтэй нуруугаараа чарганы хойд талын хонхрыг бараг дүүргэн сууж, жолоог гартаа авч, морио хөдөлгөв. Никит, чарганы зүүн хажуугаас өмнөөс нь явуут авиран сууж, нэг хөлөө ил гаргав. 

	
II

	Хөнгөн хөлтэй хээр халтар морь, чарганы зөөлхөн гулгуурыг аяархан хяхнуулан хөдөлгөж, гацааны хөлдүү замаар сэвсэлзтэл явав. 

	— Чи, хаанаас гарч ирээд суучихаа вэ? Ташуур нааш нь аваад өгөөрэй, Никит ээ! гэж Василий Андреич чарганы ар талын гулгуур дээр сандайлан суусан, өөрийн хойчийг залгамжлагчид баярласан бололтойгоор хэлэв. Би, чамайг дөнгөнө шүү хө! Ээждээ оч мондио гэв. 

	Хүүхэд буун харайв. Хээр халтар морь янцгаагаад сайварлаж хатирав. 

	Василий Андреичийнхны байшин байгаа Кресты гацаа нь зургаан байшинтай байв. Гадаа тэдний бодсоноос илүү хүчтэй салхитай байгааг тэд захад байгаа Кузнецовын байшингаас өнгөрөхийнхөө хамт мэдэв. Зам бараг харагдахгүй байв. Чарганы мөр баларч, зам гагцхүү бусад газраас дээш товойн ялгарч байснаараа мэдэгдэж байв. Бүх талбайд шуурга шуурч, газар тэнгэр хоёрын зааг мэдэгдэхгүй болов. 

	Ямагт тод харагдаж байдаг Теляны ой, шуурч байгаа цасан дундуур хааяа зөвхөн бүдэгхэн бараантан харагдаж байв. Зүүн гараас салхилж, хээр халтар морины дэлийг зузаан хүзүү дээгүүр нь давуулан нэг тийш нь хийсгэж зангидаатай өтгөн сүүлийг нь хажуу тийш нь шарвуулан хийсгэж байв. Салхин талд сууж яваа Никитийн урт зах нь нүүр хамарт наалдаж явав. 

	— Цасан шуургатай болохоор морь маань жинхэнэ хурдаараа явахгүй байна шүү гэж Василий Андреич хэлэв. Би, энэ мориор Пашутинод нэг удаа очихдоо хагас цаг л явсан юм гэж сайн морио бахархан хэлэв. 

	Никитийн чихийг дээлийн нь зах таглаж явсны улмаас түүний үгийг сонсоогүй учир юу гэнэ ээ? гэж асуув. 

	— Би Пашутинод хагас цагт хүрсэн гэж ярьж байна аа гэж Василий Андреич хашхирч хэлэв. 

	— Яриангүй, сайн морь юм аа! гэж Никит хэлэв. Тэгээд тэд, чимээгүй явж байтал Василий Андреич ярьж эхлэв. 

	— Бошгочид, архи битгий өгөөрэй гэж би авгайд чинь бараг захисан шүү гэж Василий Андреич, өөр шигээ ухаантай, их хүнтэй ярихыг Никитийн сэтгэлд зохимжтой байх ёстой гэж итгэж, энэ яриа Никитэд аягүй санагдана гэж бодолгүй, дооглолтдоо сэтгэл ханаж, бас чанга дуугаар хэлэв. 

	Никит, салхинд эзнийхээ үгийг бас л дуулсангүй. Василий Андреич, бошгочны тухай дооглож хэлсэн үгээ бас л чанга дуугаар тодорхой давтаж хэлэв. 

	— Бурхан өршөөг, Василий Андреич аа, би, тэр хэрэгт чинь оролцдоггүй шүү. Жаалыг минь гомдуулчихгүй байвал, тэр өөрөө яаж ч байсан яах вэ. 

	— Тэр ч тийм л хэрэг байж гэж Василий Андреич хэлээд, хавар болохоор морь худалдаж авах уу? гэж шинэ яриа үүсгэв. 

	— Нээрээ лав тэгэх болно гэж Никит, дээлийнхээ захыг эргүүлж, эзэн рүүгээ хазайж хариулав. 

	Одоо энэ яриа, Никитэд сонирхолтой болсон тул Никит бүх яриаг сонсохыг хүсэх болов. 

	— Жаал минь өсөж, өөрөө газар хагалах болсон тул бусдыг хөлслөхөө байсан шүү гэж Никит хэлэв. 

	— Тэгвэл богино харцагатыг ав, их үнэтэй худалдахгүй гээд Василий Андреич, сэтгэл нь хөөрч, үүнийхээ улмаас бүх ухаан санаагаа зориулан бодож, дуртай эрхэлдэг ажил болсон морины панзыг муу хэлж үгээ чанга дуугаар хэлэв. 

	— Арван таван рубль өг, би морины худалдааны газраас морь худалдаж авъя гэж Никит хэлэв. Түүнд Василий Андренчийн борлуулах гэж байгаа богино харцагат дээд үнэ нь 7 рубль ба Василий Андреич, энэ морио түүнд 25 рубльд бодож өгвөл, хагас жил мөнгө авахгүй болохыг Никит мэдэж байв. 

	— Сайн морь шүү. Би, түүнийг авах гэж байгааг чинь өөртөө авах гэж байгаа юм шиг хүсэж байна. Би, сайн санаагаар хэлж байна. Брехунов, ямар ч хүнийг гомдуулахгүй. Алдвал би алдаг, бусад хүн бүү алдаг. Би, чин шударгаар хэлж байна гэж морь худалдах юм уу, худалдаж авахдаа заль гаргаж хэлдэг байдлаараа хашхирч хэлэв. Ёстой сайн морь шүү! гэв. 

	— Тийм л дээ гээд, Никит урт амьсгаа аваад, цааш нь сонсож ярилцахын хэрэг огтгүй гэж ухамсарлан, гараараа захаа босгоход чих нүүр хоёрыг нь таглав. 

	Хоёулаа, хагас цаг орчим чимээгүй явав. Ннкитийн дээлийн нь цоорхойгоор хавирга, гар луу нь салхи үлээн жин дааж байв. 

	Никит амаа тагласан заханд хярж, захандаа амьсгалж явав. Бүх бие нь даарахгүй явав. 

	— Карамышевод шууд очих уу, чи юу гэж бодож байна? гэж Василий Андреич асуув. 

	Карамышевод очиход хоёр эгнээ пайзтай нэлээд шуурхай замаар явах боловч хол байв. 

	Чигээрээ явахад ойр боловч зам нь бага замнагдсан  бөгөөд пайз тэмдэг байхгүй буюу байвч цасанд дарагдсан муу пайз тэмдэг байв. Никит, бага зэрэг бодов. 

	— Карамышевод ороход хол боловч явахад зам нь дээр юм даа гэж Никит хэлэв. 

	— Шууд явахад гагцхүү хонхор цонхор тойрох гэж замаасаа гарахгүй юм. Харин түүгээр явахад ойтой нь сайн юм гэж Василий Андреич, шууд явахыг хүсэж хэлэв. 

	— Таны дураар болъё гэж хэлээд, Никит, захаа дахин босгов. Василий Андреич хүссэнээрээ явахаар шийдэж, хагас мод хэртэй яваад, дээрээ ганц нэг хуурай навчтай мөчир нь салхинд ганхаж байгаа өндөр царсны дэргэдээс зүүн тийшээ эргэж явав. 

	Эргэхийн хамт салхины зүг бараг тэдний өөдөөс болов. Дээрээс нь цас оров. Василий Андреич, хацраа арчилж, завжаа түнхийлгэн, амьсгаагаа нүүр өөдөө үлээж явав. Никит үүргэлж явав. 

	Тэд, арван минут хэр чимээгүй явав. Василий Андреич, гэнэт нэг юм хэлэв. 

	— Юу гэнэ ээ? гэж Никит, нүдээ нээж асуув. Василий Андреич хариу хэлэлгүй бөхөлзөн, мориноос урагш хойш харав. Морь нь цавь, суга, хүзүүндээ хөлс дааварлуулан алхаж явав. 

	— Та, юу гэж хэлэв? гэж Никит дахин асуув. 

	"Юу гэж" гэсэн үгийг хазгай хэлснийг нь Василий Андреич даажигнан, ууртай давтаж хэлэв. Тэгээд замын пайз харагдахгүй боллоо! Замаас гарчихсан байхаас зайлахгүй нь ээ! гэв. 

	— Тэгвэл, зогсоорой, би зам харъя гээд Никит чарга дээрээс хөнгөн бууж сүрэл дороос ташуур аваад, өөрийн сууж явсан талаас зүүн гар тийш явав. 

	Энэ жил цас их зузаан биш байсан бөгөөд газар бүр зам мэдэгдэж байсан боловч зөвхөн зарим газар өвдгөнд тулсан цастай байсан тул Никитийн гутлын түрийгээр цас орж байлаа. Никит хөлөөрөө, ташуураараа тэмтэрч явсан боловч зам огт олдсонгүй. 

	— За яав? гэж Василий Андреич, Никитийг чарганы дэргэд буцаж ирэхэд асуув. 

	— Энэ талд зам алга. Тэр талаар явж эрэх хэрэгтэй болжээ гэв.

	— Тэр өмнө хар юм харагдаад байна. Чи, тэнд хүрч очоод хараарай гэж Василий Андреич хэлэв. 

	Никит, тийшээ явж, тэр харлан харагдаж байсан юмны дэргэд очвол тэр нь өвөлжүүлсэн тариалангийн газрын шороо цасан дороос ил гарч, цасыг бүрхэн хар харагдаж байжээ. Никит баруун тийшээ явж байгаад, чарганы дэргэд буцаж ирээд, биедээ наалдсан цасыг гөвж, гутал дотроо орсон цасыг сэгсэрч цэвэрлээд чаргандаа суув. 

	— Баруун гар тийш явъя! гэв. 

	Василий Андреич, түүний үгийг хүлээж авч, баруун гар тийш явав. Тэд нэлээд явав. Салхины хүч намдалгүй цас оров. 

	— Василий Андреич аа, бид ер нь замаа олохоо больсон байх аа гэж Никит гэнэт сэтгэл хангамжтай хэлэв. Цасан дороос сэрвээ нь цухуйж, харлан харагдаж байгаа төмсний навчийг зааж, энэ чинь юу байна даа? гэв. 

	Василий Андреич хөлрөн, хоёр бөөрөө түнхэлзүүлэн амьсгаадаж яваа морио зогсоов. 

	— Юү байна? гэж асуув. 

	— Бид, Захаровын талбайд иржээ. Хамаагүй газар ирсэн юм байна шүү! гэв. 

	— Худал хэлж байгаа юм биш биз дээ? гэж Василий Андреич хариу дуугарав. 

	— Василий Андреич аа! би худал хэлээгүй, үнэн хэлж байна шүү гээд, чарга маань төмсний навчсын дундуур явж байгаа нь мэдэгдэж байна. Тэр бөөгнүүлээд овоолчихсон байна шүү дээ. Захаровын заводын талбай байна гэж Никит хэлэв. 

	Хаашаа төөрөөд явчих нь энэ вэ? гэж Василий Андреич хэлэв. Тэгвэл яадаг юм билээ? гэв. 

	— Нэг тийшээ нэг чиг олж аваад, шууд явъя гэж Никит хэлэв. Захаров руу биш, Барскийн суурин руу явъя гэв. 

	Василий Андреич, Никитийн үгийг дагаж, морио хөдөлгөж, түүний хэлсэн ёсоор явав. Тэд, нэлээд удаан явав. Заримдаа ил гарчихсан намрын тариалангийн газар дайралдаж, чарга нь хөлдүү дов сондуул дээгүүр таржигнаж явав. Заримдаа тариаг нь хадсан талбай, өвөлжүүлсэн тарианы газар, хавар тарих тарианы газар, шарилж сүрэл нь салхинд цасан дороос ил гарсан тарианы газар, заримдаа дээр нь ил бөртийх ч юмгүй жигд зузаан цагаан цастай газар дайралдаж байв. 

	Дээрээс цас орж, заримдаа дороос шуурч байв. Морь зүдэрч яваа бололтой бүх бие нь хөлөрч, буржийж цантан, алхан явж байснаа гэнэт цөмөрч, усны шуудуу юм уу, малтсан шуудуунд орчхов. Тэгэхэд нь Василий Андреич, амыг нь татаж зогсоох гэтэл Никит, хэрэггүй гэж хашхирна. 

	— Амыг нь битгий тат! Шуудуунд орчихжээ. Гаргах хэрэгтэй гээд Никит, морийг хөөрхийлөн, хөөрхий минь! Хөөрхий минь! гэж цовоо дуугаар хашхиран чарганаас буун харайгаад өөрөө шуудууны цасанд шигдэж явав. 

	Морь ухасхийн, хөлдүү далан шороон дээр даруй гармагцаа харахад энэ нь малтсан шуудуу байсан нь илэрхий болж байв. 

	— Бид, хаана байгаа юм бэ? гэж Василий Андреич хэлэв. 

	— Яваад л мэдье дээ! гэж Никит хариулаад, хөдөлье, нэг тийшээ явбал мэдэгдэх байх гэнэ. 

	— Энэ чинь Горячкины ой байх ёстой дог оо гэж Василий Андреич, цасны цаана, тэдний өмнө харлан харагдаж байгаа юмыг зааж хэлэв. 

	— Хаанахын тийм ой мод байгааг ойртож очиж мэдье гэж Никит хэлэв. 

	Харлан харагдаж байгаа юмны зүгээс бургасны хуурай гонзгой навч хийсэн ирэхэд үзээд, энэ чинь ой мод биш орон байр байна гэж Никит мэдсэн боловч түүнийгээ хэлэхийг хүссэнгүй. 

	Шуудуунаас арван сажин зайтай, тэдний өмнө мод бололтой юм хөдлөлгүй харлаж харагдаад, дорой шинэ чимээ сонстов. Энэ чинь ой мод биш, энд тэнд нь үлдсэн навч нь зулгаран унаж байгаа эгнэсэн өндөр бургаснууд байгаа юм байна шүү гэж Никит тааварлав. Тариа цайруулах, гурил агуулах үтрэмийн шуудууны дагууд бургасаар хашсан нь илэрхий болов. 

	Морь, салхинд зөөлхөн шуугьж байсан бургасны дэргэд хүрээд, гэнэт чарганаас дээш өндөр цовхорч, хойд хөлөөр овгор газар гишгээд, зүүн тийшээ эргээд цасанд өвдгөө тулгаад дараа нь шигдэхгүй болов. Энэ нь зам байсан юм санж. 

	— Нэг газар л ирлээ. Ямар газар ирсэн нь мэдэгдэхгүй байна гэж Никит хэлэв. 

	Морь, замаасаа гаралгүй, цастай замаар явав. Тэднийг энэ замаар дөчин сажин яваагүй байтал цасанд зузаан дарагдсан дээвэртэй тариа хатаах, цайруулах том саравчны бургасан шулуун хашаа харлан харагдаж, саравчны дээвэр дээрээс цас тасралтгүй бужигнан унаж байв. Зам, саравчнаас өнгөрөөд, салхины дагуу нугарч, тэд хунгар дундуур оров. Гэтэл өмнө нь хоёр байшингийн хоорондуур гарсан жижиг хөндлөн гудамж харагдсан бөгөөд хунгарласан цасан дээгүүр зам хөндлөн гаталж гармаар болов. Үнэхээр ч тийм болж, хунгарыг хөндлөн гаталж гараад, гудамж руу оров. Захын байшингийн дэргэд олсон дээр тохоостой улаан цагаан хоёр цамц, дотуур өмд, хөлийн ороолт, банзал, дотуур хөлдүү хувцас зэрэг зүйлс салхинд хийсэн санжганаж байв. 

	Ялангуяа цагаан цамц нь ханцуйгаараа савчин, унахаа шахаж байв. 

	— Хараач, залхуу бүсгүй гэгч нь байгаа юм уу, аль үхэж байгаа амьтан байгаа юм бол уу баяр болоход дотуур хувцсаа ч эмхлүүлж аваагүй байна шүү гэж Никит, тэр савчиж байгаа цамцнуудыг хараад хэлэв. 

	
III

	Гудамжны эхэнд салхитай, зам цасанд дарагдсан байсан боловч тосгон дотор ороход салхигүй, дулаан бөгөөд наргиантай байв. Нэг айлын гадна нохой хуцаж, өөр нэг айлын гадна толгой дээрээ хувцас нөмөрсөн бүсгүй хүн нэг газраас гүйж гарч ирээд, байшингийн хаалга руу орж босгоныхоо дэргэд зогсоод өнгөрч яваа хүмүүсийг харав. Тосгонд хүүхнүүд дуулж байгаа нь ч сонстов. 

	Тосгонд салхи, цас, хүйтэн нь бага байв. 

	— Энэ чинь Гришкино тосгон байна гэж Василий Андреич хэлэв. 

	— Тийм байна гэж Никит хариулав.

	Үнэхээр Гришкино тосгон байв. Тэд, замаасаа зүүн гар тийш гарч, уг очих газрын чигээс хазайж, 8 мод газар явсан боловч очих газартаа дөхжээ. Гришкиноос Горячкиньг хүртэл таван мод газар байв. 

	Тэд, тосгоны гол гудамжаар явж байсан нэг өндөр хүнтэй тулгарав. 

	— Хэн явж байна? гэж энэ хүн, чанга дуугаар асууж морийг нь зогсоогоод Василий Андреичийг даруй таньж, чарганы арлаас барин түүний дагуу туушид нь гараа сэлж атгаж, чарганы тэвшинд хүрээд урд талын нь суудал дээр суув. 

	Энэ хүн, Василий Андреичийн танил бөгөөд морины сүрхий хулгайч гэж тойрогтоо нэрд гарсан Исай гэгч хүн байв. 

	— Василий Андреич маань явж байх шив дээ! За та нар, хаана очихоор явж байна? гэж Исайн хэлэхэд Никитэд архи үнэртэв. 

	— Бид, Горячкинод очих гэж яваа юм. 

	— Замаасаа ямар их хазгай явчих аа вэ! Та нар Малоховыг дайрч явбал зохих байсан юм сан даа. 

	— Тийм байсан л даа. Замаасаа ялихгүй гарчихсан гэж хэлээд Василий Андреич, мориныхоо жолоог татав. 

	— Сайн морь байна гэж Исай, морийг нь ажиглан харж, дадамгай шаламгай хөдөлж, мориных нь сүүлний үзүүр дэх зангилаас суларсан байсныг чангалав. 

	— Энд хонох гэж байна уу?

	Үгүй ээ, заавал явалгүй болохгүй. 

	— Тийм биз дээ. Хэн бэ? Аа! Никкит Степаныч байна шүү!

	— Чи хэн гэж бодов оо? гэж Никит хариулав. Бас л дахин замаасаа гарахгүй юм сан даа гэв. 

	— Одоо хаанаас замаасаа гарах вэ дээ. Гэдрэгээ эргээд, энэ гудамжаар шууд яваад, захад нь гармагц шулуухан явчихна. Зүүн гар тийшээ битгий шарваарай. Их замд ормогц баруун тийш нугарах хэрэгтэй. 

	— Их замын тэр нугалаа нь хаахна байгаа юм бэ? Зуны зам, өвлийн зам хоёрын алинаар нь нугарах юм бэ? гэж Никит асуув. 

	— Өвлийн нь замаар нугарна. Одоо ингээд захад гармагц бутнууд бий, түүний харалдаад царсан том пайз бий, тэр чинь замын нугалаа байгаа юм шүү гэв. 

	Василий Андреич мориныхоо амыг эргүүлээд явав. 

	— Хоноод явах юм биш үү! гэж хойноос нь Исай хашхирав. 

	Василий Андреич, түүнд хариу хэлэлгүй, мориныхоо амыг залж явав. Таван мод урт, тэгш замын хоёр мод хэсэгт нь ой модтой байсан боловч явахад хялбар байсан бөгөөд ялангуяа салхи намжиж, цас орохоо зогсож байгаа мэт болов. 

	Тэд, энд тэнд малын шинэхэн баас харлан харагдаж байгаа ба давтагдан гөлийсөн замаар мөнөөхөн гудамжаар явж, дотуур хувцас тохоостой олсон дээрх цагаан цамц, олсноосоо мултарч, зөвхөн хөлдүү ханцуй дээрээ дүүжлэгдэн унжиж байгаа өнөөх айлаас өнгөрөөд, сүрхий шуугьж байгаа бургаснуудын дэргэд дахин ирж, хээр талд дахин оров. Гэтэл шуурга намжаагүйгээр барахгүй, улам хүчтэй болсон байв. Бүх зам цасанд дарагдсан тул замаасаа гараагүйг гагцхүү замын пайзаар мэдэж болох байв. Гэтэл салхи сөрөх болсон тул урагшаа замын пайзыг ажиглан харахад хялбаргүй байв. 

	Василий Андреич, нүдээ жартайлгаж, толгойгоо бөхийлгөөд замын пайзнуудыг харж явсан боловч мориндоо найдаж, их төлөв амыг нь сул тавьж явав. Морь нь ч, үнэхээр замаас гаралгүй, хөл доорх замаа мэдэж, замын нугачаагаар баруун, зүүн тийш нугаран явж байв. Дээрээс цас улам их орж, салхины хүч нэмэгдсээр байгаа боловч замын пайзнууд заримдаа баруун гар талд, заримдаа зүүн гар талд бүртийн харагдсаар байв. 

	Ингэж арваад минут явтал гэнэт морины өмнө хошууран шуурч байгаа цасан дотор нэг бөөн хар юм хөдөлж байгаа харагдав. Энэ нь замд яваа хүмүүс байв. Хээр халтар морь тэднийг гүйцэж очоод, өмнөө явж байгаа чарганы ар талын угсруулыг хөлөөрөө дэлсэлж явав. 

	— Түрүүнд ор! гэж чарга дээрх хүмүүс хашхирав. 

	Василий Андреич, хажуугаар нь гарч эхлэв. Тэр чарганд гурван эрэгтэй, нэг эмэгтэй хүн сууж яваа харагдлаа. Тэд, баяр ёслолоос буцаж яваа зочид бололтой. 

	Нэг эрэгтэй нь, мориныхоо цастай ташаан дундуур мөчрөөр шавхарч, хоёр нь урд талын суудал дээр гар дохин, чанга дуугаар ярилцаж, эмэгтэй нь толгой, биеэ бүтээж, цасанд битүү бүрхэгдэн, чарганы хойд талын суудал дээр сууж шовойн явав. 

	— Хаанахын хүмүүс явж байна? гэж Василий Андреич хашхирч асуухад:

	— Гагцхүү а-а-а-! гэх чимээ нь сонстов. 

	— Хаанахын хүмүүс вэ? гэж би асууж байна аа. 

	— А, а, а-гийн! гэж тэдний нэг нь чанга хашхирсан боловч чухам юу гэж хэлж байгаа нь сонсогдсонгүй. 

	Яваарай! Бүү хождоорой! гэж нэг нь хашхиран, морио мөчрөөр тасралтгүй шавхарч явав. 

	— Баяр ёслолоос яваа хүмүүс юм аа даа?

	— Яв, яв! Яв Семка! Хажуугаар нь гар, явж үзээрэй! гэв. 

	Хоёр чарганы хөндөл харшиж бие биед тээглэх шахаад салж, тариачдын чарга хойно нь оров. 

	Цасанд бүрхэгдсэн саглагар үстэй, бүдүүн гэдэстэй, хүзүүн дээрээ намхан дугуй модтой морь нэлээд их амьсгаадан шавхуурдуулж, хурдан явах гэж бүх л хүчээрээ зүтгэн, нарийхан хөлөөрөө зузаан цасанд шигдэн гишгээд бөөн бөөн цас гэдэс дор нь цацран үсэрч явав. Хоншоорыг нь харвал залуу бололтой, доод уруул нь загасны уруул шиг жаахгар, хамрын нь нүх уужим бөгөөд айсандаа чихээ хулмайсан морь, хэдэн секунд хэр Василий Андреичийн хажууд зэрэгцэж яваад хоцров. 

	— Дарс гэгч идээ хүнийг чаддаг юм байна даа гэж Никит хэлэв. Тэд, энэ морийг гамгүй эдэлж, зовоож явна даа. Яг л азийнхан байна шүү! гэв. 

	Зовсон морины амьсгаадалт, согтуу хүмүүсийн хашхиралдаан хэдэн минут сонстож байгаад, морины амьсгаадалт сонстохгүй болж, дараа нь хашхиралдаан сонсдохгүй болов. Салхи сүнгэнэх, хааяа хөлдүү овон товон дээр чарганы гулгуур сулхан хяхнахаас өөр ямар ч чимээ эргэн тойронд бас л сонстохгүй болов. 

	Василий Андреич, тэдэнтэй уулзсаны дараа зориг нь сэргэж мориндоо найдан, замын пайз харалгүй, морио зоригтой явуулав. 

	Никит, хийх ажил юу ч үгүй учир ийм байдал тохиолдоход ямагт унтдагаар л унтаж, ихээхэн алдсан нойроо нөхөж явав. Морь гэнэт зогтусаж, Никит урагш тонгосхийн унах шахав. 

	— Бид, бас бишдэж явна уу даа гэж Василий Андреич хэлэв. 

	— За яаж байна?

	— Замын пайз харагдахгүй боллоо. Бас л замаасаа гарчихсанаас зайлахгүй боллоо. 

	— Замаасаа гарчихжээ. Эргэх хэрэгтэй гэж товчхон хэлээд, Никит бас л буугаад дотогшоо хөмгөр хөлөөрөө хөнгөн алхаж, цасан дундуур явав. 

	Никит, заримдаа харагдахгүй болж, заримдаа харагдан, удтал явж байгаад буцаж ирэв. 

	— Түүгээр зам алга, өмнө байгаа юм болов уу гэж хэлээд чарганд суув. 

	Улам харанхуй болж эхлэв. Шуурганы хүч нэмэгдээ ч үгүй, сулраа ч үгүй байв. 

	— Тэр хүмүүсийн чимээг ч гэсэн сонсох юм сан гэж Василий Андреич хэлэв. 

	Гүйцэж ирэхгүй байна, замаасаа гараад холдсон байх, тэд ч гэсэн замаасаа гарчихсан байж магадгүй гэж Никит хэлэв. 

	— Хаашаа явах билээ? гэж Василий Андреич хэлэв. 

	— Мориныхоо амыг сул тавиад явбал нэг газар хүргэчихнэ дээ гэж Никит хэлээд, жолоогоо өгөөч гэв. 

	Василий Андреичийн дулаан бээлийтэй гар нь даарч эхэлсэн тул жолоогоо дуртай өгөв. 

	Никит, жолоог аваад хайртай мориныхоо ухаантайд баярлан жолоог хөдөлгөхгүйг хичээн, зөвхөн барьж явав. Үнэхээр ухаантай морь, хоёр чихээ ээлжлэн тал тал тийш нь хөдөлгөж соотолзуулан бага зэрэг нугарч явав. 

	— Ганцхан л ярьдаггүй юм даа, гэж хэлээд Никит, — Явж байгааг нь хараач! Яв, яв, мэд! Тэгээд яв, тэгээд яв гэв. 

	Араас салхилж дулаан болов. 

	— Их ухаантай морь гэж Никит баярласаар явав. Киргизенок хүчтэй боловч тэнэг морь шүү. Үүний чихээ хөдөлгөж байгааг хараач. Мод газрын цаана байгаа юмыг чихээрээ мэдчихдэг учраас ямар ч цахилгаан мэдээ хэрэггүй юм гэв. 

	Хагас цаг яваагүй байтал өмнө нь ой мод юм уу, тосгон юм уу, үнэхээр нэг юм харлаж харагдаад баруун гар талд замын пайз дахин харагдав. Тэд, дахин замд орсон байдал илэрхий болов. 

	— Энэ бас л Гришкино байна гэж Никит гэнэт хэлэв. 

	Үнэхээр тэдний зүүн гар талд цасанд дарагдсан, мөнөөхөн тариа агуулах, цайруулах саравч харагдаад, цаашлахаар олсон дээр тохоостой мөнөөхөн дотуур хувцас цамц, өмд салхинд хийсэн далбаганаж байв. 

	Тэд, дахин гудамжинд орж, дахин салхигүй дулаан, наргиантай болж, малын баастай зам дахин үзэгдэж, хүмүүсийн дуу, дуулал дахин сонстож, нохой дахин хуцав. Пад харанхуй болж зөвхөн зарим байшингийн цонхоор гал гялалзан харагдаж байв. 

	Василий Андреич, гудамжны дундаас мориныхоо амыг эргүүлж туйпуугаар босгосон хоёр өрөө хамартай том байшингийн дэргэд зогсоов. 

	Никит, гэрэл гялалзаж гэгээнд нь жижигхэн цас бучигнан хийсэж байгаа цонхны дэргэд очиж, ташуураар тогшив. 

	— Хэн бэ? гэж Никитийн дуудлагын хариуд дуугарав. 

	— Брехунов нар, Крестьэс явж байна, эрхэм хүн та түр гараад ирээч гэж Никит хэлэв. 

	Тэгээд тэд, цонхноос холдов. Хоёр мөчийн дараа үүдний хаалганы түгжээг тайлах чимээ сонстоод, гадуур хаалганы цүү торхийж, баяр ёслолын цагаан цамцан дээр тоодгор нэхий дээл нөмөрсөн цагаан сахалтай, өндөр нуруутай өвгөн хаалганы хавтсыг салхинаас хамгаалан барьж, үүдний тасалгаанд шовсхийн гарч ирэв. Түүний хойноос улаан цамцтай, савхин гуталтай залуу гарч ирэв. 

	— Чи чинь, Андреич уу? гэж өвгөн хэлэв. 

	— Тийм ээ, ах минь, замаасаа төөрчхөөд явж байна гэж Василий Андреич хэлэв. Горячкинод очих гэсэн чинь энд хүрээд ирсэн юм. Бас явсан чинь дахиад замаасаа төөрчихлөө гэв. 

	— Эд замаасаа төөрчихжээ гээд өвгөн, Петрушка, яваад хашааны хаалга нээ гэж улаан цамцтай залууд хэлэв. 

	— Тэгье гэж цовоо сэргэлэн дуугаар хэлээд, залуу үүдний тасалгаанаас гүйв.

	— Бид хонохгүй ээ ах минь гэж Василий Андреич хэлэв. 

	— Шөнө яаж явах вэ, хоноод яв.

	— Тэгвэл сайн юм сан. Ажил байна тэгж болохгүй. 

	— Ядахдаа галд ээж дулаац даа гэж өвгөн хэлэв. 

	— Тэгье, улам харанхуй болохгүй байх, сар гарч, гэгээ гарах байх. Орж дулаацах уу, Никит гэж Василий Андреич хэлэв. 

	— Тэгье, дулаацъя гэж их даарч бээрсэн гар хуруугаа дулаан газар бүлээцүүлэх сэн гэж маш их хүссэн Никит хэлэв. 

	Василий Андреич өвгөний байшинд орж, Никит, Петрушкийн тайлсан хашааны хаалгаар орж, түүний зааж өгсөн саравчинд морио оруулав. Саравч нь дороо шивхтэй ба морины хүзүүн дэх өндөр дугуй мод торонд тээглэв. Торонд сууж байсан тахианууд дургүйцэн шуугилдаж, хөлөөрөө тор самардав. Үргэсэн хонь туруугаараа хөлдүү газар дэвсэлж, хажуу тийш зайлав. Нохойны уур хүрч, гаднын хүнд чар чар гэсэн дуугаар гөлөг шиг хуцав. 

	Никит, морио уяж байхдаа бүгдтэй ярилцаж, тахиануудын өмнө буруугаа хүлээж, дахиж цочоохгүй гэж аргадан, хонийг учир мэдэхгүй үргэлээ гэж зэмлэн, жижиг нохойг ятгаж байв. 

	— Ингэлгүй болохгүй гээ биеийн цасыг гөвөөд, хараач битүү дарчихсан байна шүү! гэж Никит нохойд нэмж хэлэв. 

	Чи хуцаж байна даа! Дэмий л хуцаж байна. Чи ганцхан өөрийгөө зовоож байна. Хулгайч биш, өөрийн хүмүүс байна... гэв. 

	— Гэрийн гурван зөвлөхийн хэлсэн ёсоор тавьчихъя гэж залуу, гадна үлдсэн чаргыг хүчтэй гараар саравчинд тавив. 

	— Юун зөвлөхүүд бил ээ? гэж Никит хэлэв. 

	— Пульсонд хэвлэснийг үзэхэд: Нохой хуцаж байгаа бол гэр лүү чинь хулгайч мярааж байгаа хэрэг бүү осолд, сэргийл, тахиа дуугарч байгаа бол бос. Муур нүүрээ угааж байгаа бол эрхэм зочид ирэх гэж байгаа хэрэг, тэднийг зочлон дайлахаар бэлтгэ гэсэн байдаг юм гэж тэр залуу инээмсэглэн хэлэв. 

	Петруха бичиг мэддэг ба өөртөө байгаа ном, Пульсоны номыг бараг цээжлээд, одоо байгаа шигээ бага зэрэг ууж халчхаад байхдаа түүнд бичигдсэн цэцэн үгсийг тохиромжтой мэт явдал тохиолдоход хэлэх дуртай байжээ. 

	— Яг л тийм юм даа гэж Никит хэлэв. 

	— Ах гуай, би бараг бээрч байх шиг байна гэж Петруха нэмж хэлэв. 

	— Тийм байна гэж Никит хэлэв. Хашаан дундуур байшингийн үүдний тасалгаа руу явав. 

	
IV

	Василий Андреичийн буусан энэ айл, тус тосгоны хамгийн баян айлын нэг нь юм санж. 

	Эднийх, таван хэсэг газартай бөгөөд бас тэгээд газар хөлсөлж нэмж авдаг байв. Хашаанд нь зургаан адуу, гурван үнээ, хоёр бяруу, хорин хонь байв. Энэ хашаанд мөн гэр бүлийн хорин хоёр хүн байсны дөрөв нь гэрлэсэн хөвгүүд, бас зургаан ач хөвгүүдээс Петрух ганцаараа гэрлэсэн ажээ. Эднээс гурав нь өнчин хоцорсонд хоёр нь зээнцэр, дөрөв нь хүүхэдтэй бэрүүд байв. Энэ айл өрх гэр болон хуваагдаагүй байсан боловч, удахгүй өрх тасрахад хүргэх битүүхэн маргаан бүсгүйчүүдийн хооронд ямагт гарч байв. Хоёр хүү нь Москвад сууж, ус зөөдөг, нэг нь цэрэгт байдаг байв. Одоо гэртээ өвгөн эмгэн хоёр, бас гэрийн эзэн хоёрдугаар хүү, Москвагаас баяр ёслолоор ирсэн их хүү, бусад бүх бүсгүйчүүд хүүхдүүд байгаагаас гадна айлын нь зочин хүн, бас хүүхэд гарахад угааж, нэр өгсөн хүн байв. 

	Ширээний дээр, дээрээ бүрхүүлтэй дэнлүү унжиж, гэрэл нь доорх цайны сав, шилтэй архи, хоол, байшингийн туйпуу туурган дээр тусаж, хойморт нь гуутай бурхан залаад, хоёр хажуугаар нь зураг тавьсан байв. Ширээний дэргэдэх нэгдүгээр суудалд хар өнгөтэй оодон дээлтэй Василий Андреич, сахлынхаа мөсийг сорон, харцагын нүд гарган бүртэлзүүлж эргэн тойрны хүмүүсийг харж суув. 

	Ширээний дэргэд Василий Андреичаас гадна, гараар нэхсэн цагаан цамцтай, халзан толгойтой, цагаан сахалтай эзэн өвгөн, түүний дэргэд баяр ёслолоор Москвагаас ирсэн, нимгэн эрээн цамцтай, өндөр нуруу, тэгш мөртэй хүү нь, бас гэрээ толгойлж байгаа өргөн цээжтэй өөр нэг их хүү нь, мөн айлынх нь хүн болох улаан шаргал үстэй туранхайвтар хүн сууж байв. 

	Эрчүүд архи ууж хоол идээд, цай уухаар тун сая завдаад пийшингийн дэргэд шалан дээр тавьсан халуун тогоотой цай нь хүжигнэж байв. Өргөн ханз ба пийшин дээр хүүхдүүд харагдаж байв. Нэг бүсгүй хүн, нарийхан ханзан дээр өлгийтэй хүүхэд тэвэрч суув. Эрүү нь хүртэл атриатсан арзгар нүүртэй эзэн эмгэн, Василий Андреичид аяга тавагт юм хийж өгч байв. 

	Никитийг байшинд орж ирэхэд тэр эмгэн, зузаан шилэн аяганд архи хийж, зочин хүнд өгч байв. 

	— Василий Андреич тогтоохгүй байж болохгүй, тогтоочих хэрэгтэй. Хоол ид та гэж эмгэн хэлэв. 

	Никит, их даарч ядарсан тул архины үнэр бараагаар дотор нь их хачин болов. Нүүрээ бүрхийлгэж, малгай, халатныхаа цасыг унагаад хэнийг ч үзээгүй мэтээр бурхны өмнө очиж, залбиран гурав дахин бурханд мөргөөд эргэж, эзэн өвгөний дэргэд ирж өвгөнд, дараа нь ширээний дэргэд сууж байгаа бүх хүнд, пийшингийн дэргэд сууж байгаа бүсгүйчүүдэд «баярын мэндийг хүргэе» гэж бөхийн ёслон мэндлээд, ширээ рүү харалгүй халатаа тайлав. 

	— Ах гуай та цантчихжээ гэж Никитийн цастай нүүр, нүд, сахлыг хараад ахмад хүү хэлэв. 

	Никит, халатаа сэгсэрч пийшингийн дэргэд өлгөөд, ширээний дэргэд ирэв. Бас түүнд архи хийж өгөв. Аягатай, их үнэртэй, тунгалаг шингэн зүйлийг авч, ам руугаа хөнтөрчихөө шахсан боловч Василий Андреич руу харж, бас архи уухгүй гэж амласнаа санаж, гутлаа архинаас өгч ууснаа санаж, бошгочийг санаж, хавар морь худалдаж авч өгнө гэж жаалдаа хэлснийг санаж, нэг мөч хэр сэтгэлдээ тэмцэл хийж, урт амьсгаа аваад, архи уухыг татгалзахдаа:

	— Би, архи уудаггүй, их баярлалаа гэж царайгаа бүрхийлгэж хэлээд, хоёр дахь цонхны дэргэдэх урт сандал дээр суув. 

	— Уучихгүй юу? гэж ахмад хүү хэлэв. 

	— Уудаггүй, уудаггүй гэж Никит, мөс нь хайлж байгаа тархай сахлаа имрэнхэн өөдөө харалгүй жишүүхэн хэлэв. 

	— Түүнд архи зохидоггүй болсон юм гэж хэлээд Василий Андреич нэг аяга архи уусныхаа хойноос цагариг талхнаас идэв. 

	— Тэгвэл цай уу гэж сайхан зантай эмгэн хэлээд, би цай өгье, даарчихжээ хөөрхий. Бүсгүйчүүл та нар, тогоотой цай болгохгүй яагаад удаад байна? гэв. 

	Болчихжээ гэж залуу бүсгүй хэлэв. Тэгээд буцалж байгаа халуун тогоотой цайг энгэрэвчээрээ жийрэглэн өргөөд, ширээн дээр арай ядан гаргаж яг хийтэл тавив. 

	Энэ завсар Василий Андреич тэд хэрхэн замаасаа гарч төөрснөө болоод энэ тосгонд хэрхэн хоёр дахин буцаж ирснээ, согтуу хүмүүстэй хэрхэн дайралдсанаа хүртэл ярьж гарав. Эзэд гайхаж, тэд хаанаас хэрхэн замаасаа гарсныг, тэдэнтэй дайралдсан хүмүүс хэн хэн явсныг тайлбарлаж тэдний хэрхэн явбал зохихыг хэлэлцэцгээж байв. 

	— Ганцхан их замын нугалааг олж чадвал бага хүүхэд ч гэсэн Молчановк хүрчихнэ, замын нугалааны тэнд бут харагдана даа. Та нар хүрсэнгүй дээ! гэж айлын нь хүн хэлэв. 

	— Хоноод яв, бүсгүйчүүл дэвсгэр дэвсэж өг гэж эмгэн ятгаж хэлэв. 

	— Өглөөгүүр явбал дээр юм, тэгвэл их тохиромжтой болох юм гэж өвгөн лавшруулж хэлэв. 

	— Болохгүй, ах минь, ажил явдал байна! гэж Василий Андреич хэлэв. Нэг цаг алдвал, нэг жилээр нөхөөд гүйцэхгүй гэж нэмж хэлэхдээ, төгөл модны тухай бодож, түүнийг өрсөөд худалдаж авчхаж магадгүй гэж бусад худалдаачдыг бодов. Тэгээд хүрчих байх аа гэж Никит рүү харж хэлэв. Никит, гагцхүү сахалдаа хөлдсөн мөсийг хайлахыг хүлээж суугаа мэт байдал гарган удтал хариу дуугарсангүй. 

	— Дахиад төөрчихгүй юм сан даа гэж Никит хохигор царай гарган хэлэв. 

	Никит, архи уух сан гэж хорхой нь их хүрсэн авч, гагцхүү цай уухаар л энэ хорхой нь дарагдах байлаа. Гэтэл цай өгч амжаагүй байсан учир тийм хохигор байж.

	— Гагцхүү замын нугалаанд хүрээдэхвэл очих газартаа хүртэл замаасаа гаралгүй модтой газраар явах юм даа гэж Василий Андреич хэлэв. 

	— Василий Андреич, та л мэд, явбал явъя гэж Никит өөртөө өгсөн аягатай цайг авангуутаа хэлэв. 

	— Ханатал цай уучхаад явъя даа. 

	Никит юу ч хэлэлгүй, гагцхүү толгойгоо ганхуулав. Цайгаа болгоомжтой гэгчээр дийзэнд хийгээд их ажил хийж бандайсан хуруутай гараа цайны уурт бариад, дараа нь жижигхэн ёотон торхийтэл хазаж, эздэд бөхийн ёсолсоор:

	— Та бүгдийн эрүүл мэндийн төлөө гэж хэлээд, бүлээцүүлэгч шингэн зүйлээс нэг уучхав. 

	— Нэг хүн, замын нугалаан дээр хүргэн өгвөл сайн байна гэж Василий Андреич хэлэв. 

	— Тэгэлгүй яах вэ гэж ахмад хүү хэлмэгц Петрух чи морь хөллөөд замын нугалаан дээр эднийг хүргэж өг гэв. 

	— Дүү минь морио хөллө. Би баярлаж байна гэв. 

	— Замд гаргаж өгөлгүй яах вэ, хонгор минь! Харин бид чин сэтгэлээсээ баярлаж байна гэж сайхан зантай эмгэн хэлэв. 

	Василий Андреичийг цонхны дэргэд ирэх үед ярьж байсан яриа, морь хөллөх зуур дахин яригдав. Өвгөн баяраар юу ч ирүүлэлгүй, зөвхөн эхнэртээ Франц алчуур ирүүлсэн гурав дахь хүүгийнхээ тухай айлынхаа ахлагч хүнд ярив. 

	— Залуучууд, толгойгоо мэдэх болжээ гэж өвгөн хэлэв. 

	— Залуучууд толгойгоо мэдэх болж байгаа нь сайхан хэрэг биш юм гэж айлын нь хүн хэлэв. Толгойгоо дэндүү мэдэх болжээ. Демочкин, эцгийнхээ гарыг хугалсан шүү дээ. Энэ нь толгойгоо дэндүү мэдсэнийх юм гэв. 

	Никит чагнан, хүмүүсийн нүүр өөд харж, ярианд оролцохыг хүссэн бололтой байсан ч гэсэн бүх анхаарлаа цайнд тавьж, гагцхүү, зөвшөөрөн толгой дохиж суув. Хэдэн аяга цай дараалан ууж, улам дулаацан, улам аятай болов. Яриа, нэг л зүйлийн тухай буюу өөрөөр хэлбэл өрх гэр болон тасарч гарах, өмчөө хуваахын тухай удаан үргэлжилж, үг яриа нь хийсвэр биш байв. Энд чимээгүй сууж байгаа хоёр дахь хүү нь ам бүл болон тусгаарлахыг шаардсан тухай өгүүлэгдэж байгаа бололтой байв. Тэд мөн ам бүл тусгаарлах тусгүй талыг ч цухуйлган ярилцаж байлаа. Энэ асуудал эднийг хамгийн ихээр зовоож, гэрийн бүх хүнийг бодолд оруулж байсан боловч эелдэг ёсыг бодож гаднын хүмүүсийн дэргэд өөрсдийн шударга хэргийг ялган салгаж ярилцахгүй байгаа бололтой байв. Гэтэл өвгөн тэсгэлгүй, нүдэндээ нулимс гаргаж, хоолойгоо чичрүүлэн, би амьд цагтаа өрх таслахгүй, бурхан минь, энэ чинь миний гэр орон байгаа юм, өрх тасарвал орчлонгоор тарчихна гэж хэлэв. 

	— Матвеевынхан, тийм болсон шүү гэж айлын нь хүн хэлэв. Тэднийх сайхан айл байснаа өрх гэр болон тусгаарлаж гарцгаагаад хэнд ч юу ч үлдээгүй шүү дээ гэв. 

	— Чи бас тийм болгохыг хүсэж байна шүү гэж өвгөн хүү рүүгээ харж хэлэв. 

	Хүү нь, хариу огт үл дуугаран, нийтээр чимээгүй болж, аягүй байдалтай болов. Морио хөллөөд, хэдэн мөчийн өмнө байшинд орж ирээд, үргэлж инээмсэглэж суусан Петрух энэ чимээгүй байдлыг эвдэв. 

	— Эцэг нь хүүдээ бургасан шүүр өгчээ. Хөвгүүд нь бөөн хэвээр нь нэгмөсөн хугалж чадсангүй, харин нэг нэг бургасаар нь хялбархан хугалжээ гэдэг ёгтлол Пульсоны зохиолд байдаг сан. Энэ тийм хэрэг болж байх шив дээ гэж хэлээд амаа том ангайж инээв. Бэлэн болсон шүү! гэж нэмж хэлэв. 

	— Бэлэн болсон бол явъя гэж Василий Андреич хэлэв. Харин өвгөн минь, өрх тасрахыг зөвшөөрөх хэрэггүй. Та хурааж хуримтлуулсан хөрөнгө учраас та эзэн нь шүү дээ. Шүүгчид хэл, шүүгч журмыг нь зааж өгнө гэв. 

	— Шууд эсэргүүцэж байна, шууд эсэргүүцэж байна, тас зөрж байна гэж өвгөн уйлагнасан дуугаар хэлэв. Галзуурч байна гэв. 

	Никит, таван аяга цай уугаад, дахиж хийж өгөх байх гэж найдан аягаа хөмрөлгүй бөөрөөр нь тавив. 

	Халуун тогоонд байсан цай дууссанд, эзэн авгай, түүнд дахин цай хийж өгсөнгүй, Василий Андреич ч хувцсаа өмсөв. Яах ч аргагүй болов. Тэгээд Никит босож, тал бүрээс нь мэрчихсэн ёотонгоо саванд нь буцааж тавиад, хормойгоороо нүүрийнхээ хөлсийг арчаад, халатаа өмсөхөөр явав. 

	Халатаа өмсөж, урт амьсгаа аваад, эздэд талархаж салахын ёс гүйцэтгээд, саруул дулаан байшингаас гарч, харанхуй хүйтэн салхи үлээж, завсар заалхайгаар нь цас шавсан үүдний тасалгааны торжигнон доргиж байсан хаалгаар гадагш гарч, харанхуй хашаа руу явав. 

	Петрух үстэй дээл өмсөөд, мориныхоо дэргэд инээмсэглэн зогсож, Пульсоны шүлгээс хэлэв. «Манарсан шуурга огторгуйг бүрхээд, цасан шуурга савсалзан хуйларч, араатан ч улих шиг, хүүхэд ч уйлах шиг анир чимээ гарч байна» гэж тэр хэлэв. 

	Никит үнэн гэж толгой дохин, жолоог тайлав. 

	Өвгөн Василий Андреичийг үдэж, түүнд гэгээ болгох гэж үүдний тасалгаанд дэнлүү барьж ормогц дэнлүүг нь салхи унтраачхав. Хашаан дотор ч гэсэн шуурга улам хүчтэй болсон байв. 

	Василий Андреич: «Тэнгэр ч хачин болж дээ, бараг хүрэхгүй байх аа даа, гэвч ажил явдал байна даа! Нэгэнт явах гэж завдчихлаа. Бас энэ айл морио хөллөчхөж дээ. Бурхны авралаар хүрэх байгаа даа!» гэж бодов. 

	Явахгүй байвал зохих юм санж даа. Гэвч би явуулахгүй гэж ятгаад, миний үгийг дагасангүй дээ. Дахин гуйгаад ч огт хэрэггүй дээ гэж өвгөн бас бодов. "Би өтөлчхөөд зүрхшиж байгаа байх даа. Эд хүрчих юм байх даа. Яваагүй бол ядахдаа цагтаа унтаад, сандарч түгшихгүй явах байсан юм сан даа» гэж өвгөн бодов. 

	Петрух, зам болоод ойр хавийн бүх газрыг мэддэг тул аюул болно гэж бодсонгүй бөгөөд «цасан шуурга савсалзан хуйларч» байна гэж шүлгийн үг хэлэхдээ, хашаан дотор болж байгаа байдлыг бүрэн хэлсэн гэж сэтгэл нь сэргэсэн байв. Никит, ер нь явах дургүй байсан боловч өөрийн эрхгүй, бусдад үйлчилж дасаад удсан байв. Тэгээд явагчдын явахыг хэн ч хорьж чадсангүй. 

	
V

	Василий Андреич харанхуйд чарга байгаа газрыг арайхийж олж очоод, дээр нь сууж мориныхоо жолоог аваад, 

	— Явж үзээрэй гэж чанга хэлэв. 

	Чарга дээр өвдгөөрөө сөхөрч суусан Петрух, морины жолоог сул тавьж урагш хөдлөв. Урдаа явсан гүүг халтар морь нь хараад янцгаасаар түүний хойноос тэмүүлэн алхалснаар тэд ингэж гудамжнаа гарав. Мөн л нөгөөх тосгон, ирсэн замаараа нөгөөх л дүүжлээстэй угаасан хөлдүү өмд цамцныхаа дэргэдүүр явж өнгөрөхөд саяны хашаа, шавж байгаа цасанд дээвэртээ тултал дарагдсан саяны саравч тэр бүхэн үзэгдэхгүй болон далдарч уйтгартайяа исгэрэн шуугигч таримал бургасны дэргэдүүр өнгөрөөд, цасан шуурга бургилсан газарт дахин орлоо. Салхи хажуу талаас маш хүчтэй үлээж, суудал доогуур нь хавирганаас нь дэрвэлзүүлэн жин дааж, заримдаа морийг чаргатай нь хажуу тийш гуйвуулж байв. Петрух, урдхан нь ардаг тарган гүүнийхээ хатираагаа цовоологхон хашхирч дуу өгсөөр явав. 

	Нөгөөдүүлийн морь хойноос нь давхисаар байв. 

	Арван мөч хэртэй яваад, Петрух хажуу тийш эргэн нэг юм хашхиран хэлснийг Василий Андреич, Никит хоёрын алин ч салхинд болоод сонсоогүй. Гэвч тэр хоёр магад замын нугалаанд хүрч ирж дээ гэж тааварлав. Үнэхээр энд ирсэн бөгөөд Петрухийн баруун хойш эргэхэд хажуугаас нь салхилж байсан салхи өмнө нь болж цасан дотор нэг хар юм үзэгдсэн нь замын нугалаан дээрх бут байжээ. 

	— За, ирлээ шүү бурхан минь гэж!

	— Баярлалаа Петрух аа! гэхэд

	— «Шуурга агшин зуур тэнгэрийг бүрхлээ шүү» гэж хашхирсаар Петрух далд орж үзэгдэхгүй боллоо. 

	— Харав уу, юутай айхтар шүлэгч вэ? гэж Василий Андреич хэлээд мориныхоо жолоог дугтрахад, 

	— Тийм ээ, сайн залуу, ёстой эр хүн дээ гэж Никит хэлэв. Тэгээд тэд цааш явлаа. 

	Никит, толгойгоо нугдайлган суухад нь түүний бяцхан сахал хоолойд нь хүрэх бөгөөд саяны айлд цай ууж дулаацсан илчээ алдахгүйг хичээн дуугарах ч үгүй, хөдлөх ч үгүй явж байв. 

	Нүдний нь өмнө чарганы шулуун арал нь ямагт дагжирч гөлийсөн зам мэт харагдах бөгөөд нэг тийш нь эрчлэн зангидсан сүүлтэй морины нь бөгс холбилзон харагдаж байгаагийн цаана бас морины нь сэгсгэр дэлтэй хүзүүн дээрх дугуй мод, тэр бүхэн үзэгдэж явав. 

	Мөн хааяа замын хажуугийн мод харагдах тул юу ч гэсэн замаар л явж байгаагаа мэдэж зүгээр сууж явлаа. 

	Василий Андреич ч морины жолоог сул тавьсхийж явлаа. Харин халтар морь нь сая тосгонд ирж, амьсгаагаа дарсан боловч нэг л дургүй байдалтай байн байн замаас гарах бөгөөд тэр бүрд Василий Андреич замд нь оруулж явав. 

	Василий Андреич дотроо «нэг сажин өнгөрлөө, хоёр өнгөрлөө, гурван сажин өнгөрлөө, одоо энд өнөөх ой байх шиг байна» гэж бодож, түүний өмнө байгаа бөртийсөн хар юмыг ажиглан харсаар явжээ. 

	Гэтэл тэр нь ой биш, хэсэг хэсэг бут байсан бөгөөд энэ бутан дундуур туулж туулж, хорин сажин явтал дөрөвдөх сажин ч дайралдсангүй, ой ч алга байлаа. Василий Андреич, «Аа ер, одоо ойд хүрэх болсон байлтай билээ» гэж бодсонд архи цай хоёртоо халсан Василий Андреич зогсолгүй мориныхоо жолоог байн байн огт өөр зүгт угзран эргүүлэхэд сайн санаат адгуусан амьтан буруу тийшээ явж байгаагаа мэдэвч, заримдаа жороолж, заримдаа хатирсаар тэр зүг рүү нь явж байв. 

	Дахиад арван сажин хэртэй явсан боловч зорьсон ойдоо хүрсэнгүй. Василий Андреич морины амыг татаж, 

	— Бид бас төөрчээ! гэхэд Никит, чарганаас дуугүйхэн буугаад салхинд хүлхэлзэн хийсэх нөмрөгөө барьж ийш тийшээ эргэн харж харж байснаа буугаад цасан дундуур газар үзэхээр тал тал тийшээ хэрэн явлаа. Явсаар явсаар харагдахаа болив. Нэлээд холоос ирсэн бололтой эргэж ирээд, Василий Андреичээс жолоог нь авч, 

	— Баруун тийшээ явах хэрэгтэй болжээ гэж нэлээд шийдэмгий хэлээд морийг эргүүлэв. 

	— Тийм л юм бол баруун тийш явъя гэж Василий Андреич хэлээд, жолоо барьж бээрчихсэн гараа халуун амьсгаагаараа бүлээцүүлэн бээлийдээ шургуулав. 

	Никит хариу хэлсэнгүй. 

	— За нөхөр минь олигтойхон хөдөлж үзээрэй гэж мориндоо хэлж, жолоог угзравч, морь нь ажиг ч үгүй алхална. 

	Цас хааяагүй өвдгөөр татахуйц их тул морины алхах тутамд чарга угз угз оцгонож байлаа. 

	Никит, чарганы урд талд өлгөөтэй байсан ташуурыг авч, морио гуядахад ташуурдуулж сураагүй морь нь гэнэт гэнэт ухасхийж хатирах боловч байсхийгээд жороолж дахин алхална. Ингэж явсаар дахин мөч хэр болов. Юу ч үзэгдэхгүй тас харанхуй, заримдаа тэрэгний дугуй мод үл харагдана. 

	Заримдаа чарга байрандаа зогсож, харин газар хойшоо явж байгаа мэт санагдаж байв. Морь нь гэнэт ханаран эргэж зогссон тул лав явж болшгүй газар урд нь тулсан бололтой. 

	Никит, жолоогоо сул орхиод, харайн бууж юу бол оо юм бол гээд мориныхоо урд талд гарах гэтэл өрөөсөн хөл нь халтиран гулсаж нэгэн эрэг рүү өнхрөн орлоо. 

	— Дарр, дарр гэж хашхиран тогтоохыг хичээсэн боловч яаж ч чадалгүй гууны ёроолын зузаан цасан хунгарт хөлөөрөө шааж зогсов. 

	Гууны ирмэгт тогтсон цасан хунгар Никитийн унахад нурж зах заам руу нь цас оржээ. 

	Никит, цасан хунгартай тэр их гууг харж, 

	— Яасан айхтар эд вэ гэж харааж зах заамандаа орсон цасыг арилгаж байтал:

	Никит, хүүе Никит ээ! гэж Василий Андреич дээрээс нь хашхирав. 

	Гэвч Никит дуугарсангүй. 

	Дуугарах ч завгүй байсан бөгөөд цасаа арайхийж арилгаад сая, унахдаа алдчихсан ташуураа эрж, сандран чүү чамай гэж олж, мөнөөхөн гулгаж орсон газар өөд шууд авирах гэтэл яах ч аргагүй буцаж гулгах тул гуунаас гарах нам газар эрж, тэртээ доогуур явах хэрэгтэй болжээ. Ойчсон газраас хажуу тийш гурван сажин хэртэй явж, өөдөө арайхийн авиран, мөнөөхөн хажуугийн дундаас дээш өнгөрч, гууны эргээр морины байсан зүгт явав. Никитэд морь, чарга хоёр нь үзэгдсэнгүй, харин салхи сөрж явсан тул Василий Андреичийн дуудах дуун ба халтар мориныхоо янцгаахыг' сонсоод, 

	— Явж байна, явж байна. Юунд бархирсан юм бэ? гэв. Чарганы дэргэд ирэхдээ сая тэднийг олж харсан бөгөөд Василий Андреич мориныхоо дэргэд зогсож байгаа нь их том юм шиг харагджээ. 

	— Ямар шуламсын газарт орчхов оо? Буцаж явахаас биш дээ. Гришкин одоо ч буцаж очсон ч яах вэ гэж эзэн, Никитэд ууртай хэлэхэд:

	— Буцвал сайн л байна, Василий Андреич минь, ер нь хаашаа явах вэ? Энд дандаа гуу жалга, тэр лүү орчихвол гарахгүй шүү, би доошоо тун айхтар унаж арайхан гарч ирлээ шүү гэв. 

	— Энд юу хийж зогсож байх билээ? Хаашаа ч гэсэн нэг тийшээ явъя гэж Василий Андреич хэлэв. 

	Никит юу ч хэлсэнгүй, чарга дээр гарч салхины уруу харж суугаад, гуталдаа орсон цасыг сэгсэрч, хэсэг сүрэл авч, зүүн хөлийнхөө гутлын цоорхойг чигжив. 

	Василий Андреич, одоо явахыг Никит өөрөө мэдэг гэсэн шиг дуугүй болов. Никит гутлаа засан өмсөөд бээлийгээ барьж, морины жолоог аваад морио гууны амсар дагуу эргүүлэв. Гэтэл зуугаад алхам яваад морь нь дахин зогссонд бууж үзвэл бас нэг хөндлөн гуу байлаа. 

	Никит, дахин бууж цасан дундуур ганцаараа явж нэлээд удаж байгаад нөгөө талаас гарч ирээд:

	— Андреич та амьд байна уу? гэхэд Василий Андреич, 

	— Энд л байна. Юу гээ вэ гэв. 

	Харанхуйд юу ч мэдэгдэхгүй юм аа. Яасан их нүх гуутай юм. Дахиад л салхиа сөрөөд явах хэрэгтэй гэв. 

	Бас л жаахан явж болохгүй болохоор Никит дахин бууж цасан дундуур бараг мөлхөн явж газар үзэв. 

	Никит сүүл сүүлдээ бүр больж, санаа алдаад чарганы дэргэд зогсов. 

	— За яав? гэж Василий Андреичийн асуухад:

	— Яах вэ дээ, би ч бүр эцчихлээ. Морь ч зогсчихлоо. 

	— Тэгээд одоо яах вэ?

	— За, байзнаарай гээд, Никит дахин явж байгаад удалгүй эргэж ирлээ. 

	Тэгээд Никит, морины өмнө гарч:

	— Миний хойноос яваарай гэв. 

	Василий Андреич, юу ч хэлсэнгүй Никитийн хэлснийг үг дуугүй гүйцэтгэж байв. 

	Никит

	— Наашаа, миний хойноос яв гэж чанга хэлээд, бушуухан халтар морины цулбуураас атгаж цасан хунгар луу доош хөтлөн оров. 

	Морь нь анхандаа хашигнаж байсан боловч тэрхүү хунгарыг үсрэн гарна гэж найдсан бололтой ухасхиймэгц хүзүүндээ хүртэл цасан хунгарт шигдэв. Никит, Василий Андреичийн суусаар байгааг харж. 

	— Буугаарай гэж орилж байлаа. Тэгээд чарганы өрөөсөн арлаас шүүрэн бариад мориныхоо араас түлхэж байхдаа, хэцүүхэн байна даа, за юу хийх вэ, яах юм билээ. Аль вэ зүтгээрэй, мөн мөн дахиад жаахан гэж халтар мориндоо хэлж байв. 

	Морь нь нэг, хоёр удаа ухасхийснээ гарч чадахгүй болохоор юм бодсон бололтой яг зогсчхов. Никит, 

	— За яав, ингэж болохгүй, аль вэ дахиад гэж морьтойгоо ярьсаар байв. 

	Тэгээд, Никит нэг талын арлаас, Василий Андреич нөгөө арлаас барьж урагш түлхэхэд морь толгойгоо хөдөлгөж байснаа гэнэт ухасхийж зүтгэв. 

	— Мөн! Мөн! Чи шигдэхгүй шүү. Битгий айгаарай гэж Никит чанга чанга хэлж байв. 

	Морь нь хэд хэдэн удаа хүчтэй зүтгэж хунгараас сая гараад маш их амьсгаадан, биеэ шилгээн сэгсэрч зогсов. 

	Никит, цааш явахаар хөдлөх гэсэнд Василий Андреич давхар дээлтэй учраас зууралдан бухимдсандаа явж чадалгүй чарга дээрээ суугаад, 

	— Жаахан амьсгаагаа даръя, гээд тосгонд байхдаа дээлийнхээ захыг ороож, уясан алчуураа тайлж байлаа. 

	— Одоо зүгээр. Та наад дээрээ хэвт, би хөтлөөд явъя гэж Никит хэлээд морины хазаараас барьж газрын уруу хөтлөн, арваад алхам яваад, дахин дээшээ өгсөж зогсов. 

	Никитийн зогссон газар нь товгор газрын цас шуурч тэднийг булж болохуйц цастай тал биш газар байсан боловч гууны ирмэг нь салхинаас халхалж болох нөмөр газар байлаа. 

	Салхи, мөч хэртэй намдах шиг болсон боловч удалгүй хэсэг намдсанаа нөхөх гэсэн шиг хүчтэй үлээж, цасан шуурга улам улам хүчтэйгээр хуйлран хийсэж байв. Яг энэ үед Василий Андреич, чарганаас бууж, одоо яах тухай ярихаар Никит рүү ойртон очоод хоёулаа бие биедээ зөвхөн наалдаж, тэрхүү хүчтэй шуурга өнгөрөхийг хүлээж байв. Халтар морь нь мөн өөрийн эрхгүй чихээ хулмайлгаж толгойгоо сэгсэрч зогсоно. 

	Салхи хүчтэй шуурах нь ялимгүй намдмагц Никит, бээлийгээ авч бүсэндээ хавчуулаад, гараа халуун амьсгаагаар дулаацуулан үлээж, дугуй модноос морины цулбуурыг тайлж эхлэв. 

	— Чи яах гэж байна вэ? гэж Василий Андреичийн асуухад:

	— Чаргаа буулгая, өөр яах вэ тэсэхгүй нь ээ өршөөгөөрэй гэв. 

	— Бид хаашаа ч гарч чадахгүй гэж үү?

	— Чадахгүй, харин морио зовоохын нэмэр. Энэ морь хөөрхий болжээ гэж Никит, хаашаа ч явахад бэлхэн байдалтай зогсож, бөөр лүү нь хөлс нь урсаж байгаа морь луугаа заагаад, буудлын газар ирээд унтах гож байгаа юм шиг, — Энд хонох хэрэгтэй, гээд боодойг тайлж эхлэв. 

	Хавчуур нь ганхжээ. 

	— Бид осгочихгүй юм гэж үү, гэж Василий Андреич асуухад:

	— Яах вэ дээ, осговол осгохоос биш яая гэхэв гэлээ. 

	
VI

	Хоёр давхар дээл өмссөн Василий Андреич ялангуяа хунгараас гарах гэж оролдсоны дараа их халууцаж байсан боловч нуруугаар нь хүйт оргиж, нэг л зэвэр даах янзтай тул хонох нь дээр байх гэж мэдлээ. Ингээд сэтгэлээ амраахын тул чарга дээр суугаад тамхи чүдэнзээ гаргав. 

	Энэ завсар Никит морио чарганаас буулгах гэж оролдож олом дааюу, жолоог нь тайлаад, дугуй модноос бэхэлсэн сурыг мулталж, түүнийг авч байх зуураа ямагт морьтойгоо ярьж, түүнийг магтаж байв. Чарганы арлаас түүнийг хөтлөн гаргахдаа:

	— За, гар гар. Чамайг энд уяад, сүрэл тавьж өгье. Амгайчилъя, тэгээд чи түүнийг амтлахаараа зугаатай болно доо гэж ярьж тэр бүрийг гүйцэтгэсээр байлаа. 

	Гэвч халтар морь нь Никитийн хэлсэн үгэнд санаа нь амраагүй бололтой чаргандаа наалдан салхины уруу харж зогсоод Никитийн гарыг толгойгоороо шөргөөж, хөл дээрээ ээлжлэн зогсож байлаа. 

	Халтар морь Никитийн дайлж тавьсан сүрлийг идэхээс өөр аргагүй болсон тул, нэг удаа том үнхсэн боловч сүрэл идсэнээр хэрэг бүтэж байгаа ч биш шүү дээ гэж Мухортый гэдэг морь санаа зовсон түүнийг хаяхад салхинд агшин зуур бутран хийсэж цасанд хучигдлаа. 

	— Одоо тэмдэг болгоё, гээд Никит чаргаа салхи өөд харуулан хоёр арлыг нь дааюугаар холбож дээш нь гозойлгон, чарганы урд хашлагаас татаж уяв. Тэгээд, — Биднийг цас дарчихвал сайн санаатай хүмүүс энэ арлыг харж малтаж авна биз гэж, бээлийгээ алгадаж гартаа хийгээд нэг өвгөн ингэж зааж өгсөн билээ гэв. 

	Василий Андреич энэ зуур, дээлийн энгэрийг тайлж хормойгоороо салхинаас хаацайлан, хүхэр бүхий чүдэнзийг удаа дараалан зуруулд хавирах боловч нэг ч асахгүй, заримдаа асаагүй байхад нь, заримдаа тамхиндаа ойртуулах зуур салхи үлээн унтрааж байлаа. Гэтэл нэг чүдэнз асааж тамхиа асаахад нь ашгүй овоо нэг чүдэнз гайгүй сайн асан, тамхиа нэрэхэд нь ханцуйны доторх сахлаг үс, алтан бөгжтэй дотогш нугалсан долоовор хуруу, мөн цасанд дарагдсан баргар даавууны дороос цухуйж байгаа сүрэл зэргийг агшин зуур гэрэлтүүлж байлаа. 

	Нэг хоёр удаа шуналтайгаар сорж, утааг нь залгиад сахлынхаа завсраар гаргаж дахин сорох гэтэл салхи тамхийг нь галтай нь хийсгэж сүрэл дээр унагажээ. 

	Гэвч Василий Андреич тамхины утаа хэд сорсондоо нэлээд аятай болоод, 

	— Эндээ хоновол хоноё доо гэж шийдэмгий хэлэхэд:

	— Байзнаарай, би нэг дарцаг хийгээд орхиё гээд гарынхаа бээлийг сугалж, сая захнаасаа тайлсан алчуурыг авч, дээш нь гозойлгосон арлын хоорондох дааюунд бөх гэгч уяв. 

	Өлгөсөн алчуур нь энэ үес салхинд дэрвэлзэн хийсэж, заримдаа аралд ороолдон наалдаж, заримдаа хүлхийтэл дэрвэлзэн хийсэж байв. 

	Василий Андреич, хийсэн ажлаа таалж байгаа бололтой, 

	— Харав уу, ухаантай юм бол оо биз гээд, дахин лав сууж, хоёулаа нэг дор суувал дулаан байх сан, гэвч зай муутай юм аа даа гэхэд Никит, 

	— Би суух газар олно, харин морио нэмнэх хэрэгтэй байна. Тэгэхгүй бол хөөрхийг минь хөлс цохичихно гээд та жаахан өндийгөөрэй гэж Василий Андреичийн дороос зузаан даавуу сугалж авлаа. Тэгээд түүнийгээ нугалж, морины хударга эрвээлжийг авч, түүгээрээ нэмнээд, дахин нөгөөх эрвээлжээ нуруун дээр нь тавьж оломложээ. 

	— Чи ингээд дулаан бай л даа, тэнэг минь гэж мориндоо хэллээ. Тэгээд Никит дахин чарганд ойртож очоод энэ таар танд хэрэгтэй юу? Надад жаахан сүрэл аваад өгөөч гэв. Никит эдгээрийг Василий Андреичийн дороос сугалж аваад чарганы ард гарч, цас малтаж хонхойлоод сүрлээ дэвсэв. Тэгээд малгайгаа бүчилж, дээлээр ороож, дээгүүрээ нөгөө таараа нөмөрч дэвссэн сүрэл дээр сууж чарганы хойд талын бургасны сүлжмэл хашлага руу бөхийж, салхи цас хоёроос халхлан нөмөрлөж суув. 

	Василий Андреич, Никитийн хийж байгаа зүйлийг харж дургүйцсэн маягтай толгойгоо сэгсэрч, өөрөө энэ шөнийг өнгөрүүлэх байраа засав. 

	Василий Андреич, Никитийг ер нь ядуу, боловсролгүй тэнэг гэж тааламжгүй үздэг байжээ. 

	Василий Андреич, чарга дээр үлдсэн сүрлийг тэгшилж засаад хажуу дороо арай их сүрэл дэвсэж, гараа бээлийдээ хийж, чарганы буланг дэрлээд, чарганы урд талын хашлаганы нөмөрт хэвтэв. 

	Түүний нойр хүрэхгүй элдвийн юм бодож хэвтэв. 

	Өөрөө хэрхэн баяжсан ба дахиад мөнгө яаж олж болох, түүний таньдаг бусад зарим хүмүүс яаж баяжсан болоод хэчнээн их мөнгөтэй байгаа, бусад хүмүүсийн ингэж баяжсан, одоо мөнгө олж байгаа шиг өөрөө баяжих, их мөнгө яаж олох гэх зэргээр түүний амьдралын ганц санал, зорилго, баяр бахдал болсон нэг янзын зүйл түүнд бодогдож байлаа. Горячкины ойг худалдан авах нь түүнд хамгийн чухал хэрэг юм гэж тэр бас бодлоо. Энэ ойг авснаар гэнэт баяжиж болох бөгөөд арван мянгаар нь ч нэгмөсөн олж магадгүй гэж горьдоно. Зөвхөн хоёр десятин газарт нь хоёр зуугаад ширхэг модтой юм байна гэж намар явахдаа үзсэн тэр хэсэг төгөл модонд санаандаа үнэ өгч байв. 

	— “Царс модоор нь чарганы ул хийе, худгийн хашлага хийх ч яриагүй хэрэг. Харин тэгэхэд десятин газраас гучин сажин түлээ гарах юм даа гэж өөртөө хэлнэ. Ядахдаа десятин тутамд хоёр зуу илүү үлдэнэ. 56 десятин, 56 зууны нэг, 56 аравны нэг бас 56 аравны нэг, 56 тавны" болно биз тэгээд арван хоёр мянгаас илүү гарах юм байна гэж бодовч сампингүй учраас яг нарийн гаргаж болохгүй байжээ. Ямар ч гэсэн арван мянга гаргаж өгөхгүй, тэгээд бас мянга найман зууг газарт суутгана. Газар хэмжигчид зуу юм уу тавин төгрөг өгнө. Тэгэхээр надад 5 десятин газар хэмжиж өгнө биз дээ. Ингээд л наймаар өгнө биз. Одоо гурван мянга бэлхэн байна. Айлтгүй болно доо гэж бодож, өвөр дэх мөнгөө барьж үзэв. 

	— Замын нугалаанаас яагаад төөрчих өө вэ, түүнийг бурхан мэднэ. Нөгөө ой, манаачийн шовгор энүүхэнд л байлтай билээ. Бас нохойн дуу сонстох ёстой сон. Муусайн нохой ингээд хэрэг болохоор хуцдаггүй юм шүү гэж бодож хэвтлээ. Тэгээд дээлийнхээ захыг ялимгүй дарж чагнавал мөнөөх л салхины исгэрэх, аралд өлгөсөн даавууны дэрвэлзэн дуугарах, чарганы хашлага дээр цас унах чимээнээс өөр юу ч сонстсонгүй тул дахин шургав. 

	«Эндээ ингээд хоно юу яая, аль хожимдох болов уу. За даа маргааш ч хүрсэн ялгаагүй дээ. Нэг л өдрийн илүү юм биз. Тэнгэр ийм муухай байхад тэд очих ч үгүй биз. Есний наана яргачнаас хонины махны мөнгө авах хэрэгтэй». «Өөрөө би очъё гэхэд надтай тэр дайралдахгүй, эхнэрээ явуулъя гэхэд тэр мөнгө авч чадахгүй, бас бүдүүлэг авгай юм шүү дээ. Ёстой л ааш зан нь мэдэгдэхгүй юм даа»

	Өчигдөр болсон баярт айлчдын дотор байхдаа аятайхан авирлаж ч чадахгүй байна билээ дээ гэж бодов. Мэдээжийн хэрэг! Тэр хаана л юү үзээ гэнэ ч дээ? Эцэг дээрээ байхад манай гэр орон ямар шүү байлаа даа? Өөрийгөө тосгоны баян эр гэж бодоод үзэхэд байр маань малын хашаа шиг, тэгээд хамаг юмаа түүнд байлгадаг шүү дээ. Тэгэхэд би, арван таван жилийн дотор хэчнээн их юмтай боллоо доо. 

	Барааны нэг, архины хоёр мухлаг, тээрэм, шигшүүртэй болоод бас хоёр эзэмшихүүн газрыг түрээслэн, төмөр дээвэртэй байшин пүнзтэй боллоо шүү дээ гэж их бахархаж бодлоо. Эцэг эхтэй хамт байсан үеийнх биш болсон доо. 

	Одоо энэ тойрогт хэн алдар цуутай байна гэвэл Брехунов шүү дээ. 

	«Яагаад тийм болов гэвэл би ажлаа бусад, залхуу тэнэг хүмүүс шиг биш, харин үнэнээс хичээж хийж байдаг. Би бол шөнө унтахгүй, шуургатай ч байсан, шуургагүй ч байсан явж л байна. Ажил хийх хэрэгтэй. Харин тэд бол мөнгөөр баяждаг гэж дэмий бодох юм. Тийм биш ээ. Харин ажил хийхийн төлөө ямагт санаагаа зовцгоож бай. Над шиг ингэж нойр хоолгүй яв, хээр ингэж хоноцгоо, тэгвэл толгой дахь бодол гэдэг чинь дэр шиг эргэлдэх вий гэж их л бахдан бодно». Хүмүүс заяагаар л болдог гэж бодоцгоох юм. 

	Харахгүй юу Мироновынхыг, одоо сая саяар тоолох хөрөнгө зоорьтой болжээ. Яагаад тийм болов? гэвэл ажил хийж, тэгсэн учраас хайрлаа биз. Гагцхүү эрүүл энх л байгаасай гэж бодов. 

	Мироновынх шиг саяар тоолох юмтай болж магадгүй гэж бодохдоо Василий Андреичийн сэтгэл маш хөдөлж, ямар нэг хүнтэй ярих сан гэж бодогдов. Гэтэл ярих хүн хэн байх билээ. Хэрэв Горячкин хүрсэн бол помещикуудтай ярьж духан дунд нь тавих юм сан гэж бодов. 

	Чарганы урд талын хашлага руу үлээж, түүнийг хотойлгон чарга дээр цас хаясаар байгаа салхины чимээ чагнаж хэвтэхдээ: Яасан айхтар шуурч байна вэ. Өглөөгүүр босож болохгүй болтол даарчих вий дээ гэж бодно. Василий Андреич өндийж харвал, харанхуйд бүрэлзэх цасны гэгээнд ганцхан халтар морины нь толгой, наахна нь түүнийг нэмнэсэн баргар даавуу, өтгөн зангидсан сүүл нь үзэгдэнэ. Эргэн тойрон цөм ялгалгүй харанхуй цагаан шуурга маналзаж, заримдаа гэгээ орох шиг, заримдаа таг харанхуй болох мэт ажээ. 

	«Никитийн үгэнд дэмий орлоо. Хаашаа ч гэсэн явах л хэрэгтэй байж дээ, буцаж Гришкинод хүрч Тарасынд хонох маань ч яалаа. Бүхэл шөнөжингөө суухгүй юү. Тэгвэл сайн байх уу? Гэвч бурхан, залхуу юм уу тэнэг хүнд биш, харин ажил хийсэн хүнд хишиг хайрлана биз. 

	За, байз тамхиа татъя» гэж бодов. 

	Тэгээд босож суугаад, цаасан тамхиа гаргаж түрүү урагшаа тонгойн, хормойгоороо салхи халхалсан боловч салхи, чүдэнзийг нь огт асаалгахгүй байв. Арайхийж нэг чүдэнз асааж, тамхиа татахад нь салхи ихэнхийг сорж алга болжээ. Гэвч түүнийг хоёр гурван удаа ховдог сорж, бас л зугаатай болох шиг болоод дахин доошоо шурган хэвтээд мөн аливаа зүйл бясалган санааширч хэвтсэн боловч өөрийн эрхгүй нойр нь хүрч зүүрмэглэжээ. 

	Гэнэт нэг юм түүнийг түлхэх шиг болж сэрээв. Халтар морь нь түүний доорх сүрлээс чангаасан юм уу, эсвэл түүний сэтгэлд ямар нэг юм орсон юм уу, ямар ч гэсэн сэрэхэд нь зүрх нь түргэн түргэн хүчтэй цохилж, чарганы дороос юм хөдөлгөх шиг болж байв. Нүдээ нээж эргэн тойрон харвал юу ч үгүй, харин нэлээд гэрэлтэй болсон шиг байжээ. 

	"Үүр гэгээрч байх шиг байна. Удахгүй өглөө болох нь шив" гэж бодсон боловч сар гарч, ийнхүү саруул болжээ гэж гэнэт санав. 

	Василий Андреич өндийж, юуны өмнө морио харав. Халтар морь нь салхины уруу харж, чичрэн зогсоно. Цасанд дарагдсан нэмнээ нь хажуу тийш унжиж хударга нь өрөөсөн бөөр дээр нь гарчээ. 

	Магнай болоод дэл дээр нь цас тогтсон байв. Василий Андреич бас чарганы хойд тал руу өнгийж харав. Никит, нөгөө л суусан хэвээр огт хөдөлсөнгүй. Түүний нөмөрсөн таар, хөлийг нь цас битүү даржээ. «Энэ маань муу хувцастай юм сан, битгий л хөлдөж үхээсэй, тэгвэл надад гай болно шүү. Эднүүд ухаангүй үнэхээр бүдүүлэг хүмүүс байгаа юм шүү» гэж бодоод, морины нуруун дээр байгаа нэмнээг авч Никитийг хучих юм уу гэж бодсоноо, босоход хүйтэн тул халширч, бас морь минь осгочих бол уу гэж бодов. 

	«Түүнийг би юунд авч явсан билээ! Тэгээд бас Никитийн эхнэр санаанд нь ороход... гээд эднүүдийн тэнэг нь өөрцгүй шүү дээ» гэж бодоод чарганы урд талыг налж хуучин байрандаа дахин хэвтэв. «Нэг удаа өвгөн аав шөнөжин цасанд хээр хоноод, дажгүй байж билээ. Харин Севастьян ч өөр хэрэг, тэр бүр үхээд, хөлдсөн мах шиг болчихсон байсныг ухаж авсан билээ?» гэж бодогдоно. 

	«Гришкинд хоносон бол зүгээр л байж дээ» гэж бодов. 

	Дулаахан арьсны үнэр айхтар ханхалж, түүний хүзүү, өвдөг, хөлийн нь улыг дулаацуулж байсан тул нүдээ аньж дахин унтах гэсэн боловч яагаад ч нойр нь хүрэхгүй, харин л бие нь аятай сэргэлэн юм шиг байжээ. 

	Бас л нөгөө олз омог, хүнээс авах өрөө бодож, өөрөө өөртөө сайрхаж, өөрийнхөө амьдралд өөрөө баярлаж хэвтэх боловч Гришкинд хонохгүй яалаа даа гэж байн байн бодогдож, айх мэт болж байв. «Дулаан вандан дээр хэвтэх нь алба юм гэж үү» гэж бодож хэвтэв. 

	Салхинаас хамгаалсан нөмөр аятайхан хэвтэр олох гэж хэд хэдэн удаа эргэж тойрч хэвтсэн боловч огт олигтой болохгүй дахин өндийж, дээлээ засаж нөмрөөд, хөлөө хучиж дуугүй хэвтэв. Гэтэл хатуу арьсан гуталд нугарсан хөл нь чилж, эсвэл үүгээр түүгээр нь салхи үлээж, яавал Гришкинд дулаан байшинд хүрч болох бол гэдэг нөгөөх хачин бодол нь дахин дахин нойрыг нь сэргээнэ. Тэгээд байсхийгээд өндийж байраа засаж, дахин хэвтээд эргэж тойрсоор байв. 

	Гэтэл нэлээд холоос тахианы хашхиралт сонстох шиг болов. Василий Андреич баярлаж, дээлээ ярж сайтар чагнавал салхины шуугих, чарганы аралд өлгөсөн даавууны дэрвэлзэн хийсэх, чарганд цас дусаж наалдах чимээнээс өөр юу ч сонстохгүй байлаа. 

	Никит, өчигдөр орой л суусан тэр хэвээр огт хөдлөлгүй сууж, тэр ч байтугай Василий Андреичийн хэд хэдэн удаа дуудахад огт хариу дуугарсангүй. Чарганы ар тал руу өнгийж харахад нь Никит гүн цасанд хучигдсан хэвээр сууж байв. 

	«Түүнд санаа зовох юмгүй учраас ингэж байгаа юм» гэж эгдүүрхэн бодов. 

	Василий Андреич бараг хориод удаа босож хэвтэв. Ер нь энэ шөнө дуулгаваргүй юм шиг түүнд бодогдлоо. Бас дахин өндийж суугаад "Одоо өглөө болох ойртсон байх ёстой. Цагаа үзье, гэвч өврөө онгойлговол даарах бол уу. 

	Тэгсэн ч яах вэ үзье, өглөө болсон байвал ядаж аятай тавтай болох сон доо. Морио хөллөөд гарч өгнө дөө" гэж бодлоо. Василий Андреич, өглөө болох болоогүй гэж сайн мэдэж байсан боловч, түүнд их л зүрх алдаж, бас өөрийгөө гийгүүлж, хуурахыг оролдоно. Богино дээлийнхээ дэгээг болгоомжтой тайлж, өвөртөө гараа шургуулаад ухаж ухаж хантаазнаасаа паалан толботой мөнгөн цагаа арайхийж гаргаж харав. Гэтэл гэрэл гаргахгүйгээр огт харагдахгүй ажээ. Түрүүнд тамхи асаасан шигээ бас л өвдөг тохой дээрээ бөгтийж, чүдэнзээ гаргаж зурав. Энэ удаа их л нямбай оролдож, хуруугаараа тэмтэрч, хамгийн том толгойтой чүдэнз гаргаж, нэг зураад л асаачхав. Чүдэнзний гэрлийг цагийн тоо дээр аваачиж харвал шөнө дундаа ч ороогүй дөнгөж 12 цаг 10 минут болж байгааг хараад нүдэндээ итгэсэнгүй... Василий Андреич, 

	«Яасан урт шөнө вэ?» гэж бодоод нуруу руу нь хүйт оргиход, дээлээ шалавхан товчилж чарганы буланд наалдан өглөөг тэсвэртэй хүлээхээр шийдэв. Гэтэл гэнэт салхины нэг жигд сонсогдсоор байсан дуунаас огт өөр амьд чимээ илэрхий сонстох шиг болов. Энэ чимээ жигд хүчтэй болж бүр ойрхон болоод мөн жигд холдож байна. Энэ нь чоно болохоос өөр ямар ч эргэлзээгүй ажээ. Энэ чоно төдий л холгүй байгаа бөгөөд эрүүгээ хавирч дуугаа өөр болгож байгаа нь салхины уруу илхэн сонстож байв. Василий Андреич, захаа буулгаж чих тавин чагнахад, халтар морь нь мөн чихээ сортойлгож, амьсгал даран чагнаж байв. Харин сүүлдээ чонын чимээ намдахад морь өргөсөн хөлөө тавьж болгоомжлохоо болив. Үүнээс хойш Василий Андреич унтах ч байтугай, санаа нь амрахаа больжээ. Өөрийн тооцоо, ажил явдал, алдар хүнд, баян цатгалан байгаагаа бодох ч байтугай улам их айх болж, харин Гришкинд хонох минь яалаа гэж улам бүр бодогдлоо. 

	«Бурхан аваг тэр ойг. Түүнгүйгээр болно биз. Сая тэнд хонох минь яав даа» гэж өөртөө хэлээд «Согтуу хүн л осгож үхдэг гэж ярьдаг, би ч уусан шүү дээ» гэж бодов. Өөрийгөө ажиглавал хүйтнээс юм уу, айснаас юм уу, учиргүй чичирч эхлэв. Хуучин байдлаараа шургаад хэвтье гэсэн ч болж өгөхгүй байлаа. Тэр ч байтугай сууж ч болсонгүй, юм хүрээд ирвэл яах ч аргагүй санагдаж, тэр айж байгаагаа мартахын тул босож, юм оролдмоор санагдав. 

	Тэгээд дахин тамхи чүдэнзээ гаргасан боловч гуравхан хариугүй муу чүдэнз үлдсэн байв. Тэр гурав нь ч мултарч ойчоод ассангүй. 

	Ээ чааваас даа ер «Чөтгөр чамайг ав, юу гээч нь золиг вэ, унаж үх чи!» гэж хэнийг ч харааснаа мэдсэнгүй хараагаад үнгэсэн цаасан тамхиа чулуудав. 

	Бас чүдэнзнийхээ хайрцгийг чулуудах гэснээ больж, өвөртөө хийв. Сэтгэл нь маш тавгүй болж, сууж ч чадахаа болиод, чарганаас буун, салхи уруу харж зогсоод бүсээ нэлээд доогуур чанга гэгч нь татаж бүслэв. 

	«Үхлээ хүлээж ингэж хэвтэж байх гэж үү! Морио дангаар нь унаад явъя гэж гэнэт бодов. Дан мориор явахад торох юмгүй. Никит ч яах вэ тэртэй тэргүй үхнэ биз. Энэний амь ямар хамаатай юм. Үхвэл үхнэ л биз. Харин намайг бурхан минь өршөө, амьд байх нь хэрэгтэй байна шүү...» гэж бодов. 

	Тэгээд морио тайлж, цулбуурыг хүзүүнд нь эвхэж, үсрэн мордох гэтэл, дээл гутлаа дааж мордож чадсангүй. Чарга дээр гарч зогсоод мордох гэтэл чарга нь даахгүй хажуу тийш холбирч, бас чадсангүй ойчжээ. Тэгэхээр нь морио чарганд ойртуулж зогсоогоод чарганы ирмэг дээр болгоомжтой гарч, гэдсээрээ морины нуруун дээр тэгнэж, дээшээ хоёр гурван удаа ухасхийж арайхийж нөгөө хөлөө давуулан сая мордож, өлмийгөөрөө хударгын хажуугийн сурд дөрөөлөв. Чарга хөдлөхөд Никит сэрж, өндийж харав. Василий Андреичид үг хэлэх шиг болов. 

	— Тэнэг минь сонсож бай, ямар ч гэмгүй байж ингэж үхэх гэж үү? гэж чанга хэлээд дээлийнхээ хормойг өвдөг дороо нугалж хийгээд, ой, манааны шовгор заавал бий гэж бодсон тэр зүг рүү морио эргүүлж чарганаас холдон явлаа. 

	
VII

	Никит, чарганы ар дор таараар хучиж сууснаас хойш огт хөдөлсөнгүй бөгөөд байгальтай тэмцэн амьдарч, гачигдал зовлон үзсэн хүмүүсийн адилаар санаа зовж, бачимдахгүйгээр цаг өдрөөр ч тайван тэсвэрлэн сууж чадах байлаа. Эзнийхээ дуудахыг мэдлээ ч гэсэн хөдлөхөөс, дуугарахаас дургүй нь хүрч хариу үг ч хэлсэнгүй ажээ. Айлд уусан цайны илч, хунгар дундуур ийш тийш явсны илч удтал биед нь хадгалагдаж чадсангүй төдхөн даарч эхэлсэн байж. Тэжээл өгч хүч оруулахаас өөр аргагүй, хэчнээн ташуурдавч урагшаа огт хөдлөхөө больчихсон морь шиг эцэж цуцсан юм шиг санагдах тул босож явж, хөдөлж дулаацахыг ч хүссэнгүй. Цоорхой гуталтай өрөөсөн хөл нь хөлдөж, эрхий хуруу нь мэдээгүй болжээ. Бас хамаг бие нь улам л зэвэрч хүйт оргисоор байв. Энэ шөнө магад лав осгож үхнэ байх гэж түүнд бодогдох боловч энэ бодол түүнд тийм ч эвгүй, тийм ч аймшигтай биш байжээ. Бүх амьдрал нь ямар дандаа л баясал цэнгэлтэй байсан биш, харин эцэж алжаахаас эхлээд цөхрөлтгүй зарцлагдаж байсан учраас энэ бодол түүнд онц тавгүй биш байжээ. 

	Василий Андреичид зарагдаж байгаагаас гадна түүнийг ийм амьдралд оруулсан өөр эзнээс болж, ямагт ийм амьдралтай болсон гэж өөрийгөө боддог учраас тэр бодол нь онц аймшигтай биш байжээ. Хэрэв үхвэл энэ эзний эрхэнд үлдэх бөгөөд энэ эзэн нь гомдохгүй юм гэж мэдэж байжээ. «Хуучин дадсан зүйлийг орхих нь хайран л юм. Гэвч шинэ зүйлд дасах хэрэгтэй шүү дээ» гэж бодлоо. 

	Өөрийнхөө согтуурч байсан, мөнгөө дуустал архи ууж, эхнэр нь гомдож харааж байсан, сүмд орохоо больсон хийгээд поп ламаас түүнд сургасан номлосныг нэгийг нь ч дагаж сахиагүй энэ бүхнээ санаж, энэ нь нүгэл хилэнц болох нь мөн биз ээ? гэвэл яах ч аргагүй мөн дөө мөн. Энэ бүгдийг би өөрөө өөртөө хураасан гэж үү? Бурхан намайг ийм болгон төрүүлжээ. За яах вэ, нүгэл хилэнц бол тэр л биз «Хаашаа гарах вэ дээ?» гэж бодов. 

	Энэ шөнө тохиолдож болох явдлынхаа тухай ингэж бодож эхэлсэн боловч энэ нь дахиж огт бодогдсонгүй, харин өөр зүйл түүний санаанд аяндаа орж иржээ. Марфын ирсэн, зарц нарын архи ууж согтуурсан хийгээд өөрөө дарснаас гарсан явдлууд санаанд нь орж, заримдаа Тарасовын байшинд сая ирж, ажил хэргийн тухай, өөрийнхөө багын тухай, одоо попын унаж яваа халтар морины тухай, чаргаар ингэж хяхнуулж, салгалж яваа эзнийхээ тухай ярьсан нь санаанд орно. 

	«Явахад би ч гэсэн бас дуртай биш байсан юм. Ингэж амь зууж байгаад үхэхийг хүсэхгүй биз ээ хөөрхий зайлуул гэж. Тийм ч хялбархан хоол биш шүү, мэдүүштэй байгаа биз ээ» гэж бодлоо. Ингэж дахин дахин бодсоор нэг мэдэхэд унтжээ. 

	Василий Андреич, моринд мордох гэж, Никитийн нуруугаараа түшиж суусан чаргыг хөдөлгөж, чарганы улаар нуруу руу нь хүчтэй ёвроход Никит сая сэрж, өөрийн эрхгүй байсан байдлаасаа босох болжээ. Хөлөө арайхийж жийж, дээр нь тогтсон цасыг унагаж босоход хамаг бие нь зэврэн хачин даарчээ. 

	Моринд одоо нэгэнт хэрэггүй болсон таар, морины нэмнээ зузаан таарыг би чамд орхилоо шүү, чи түүгээр хучиж хэвтээрэй гэснийг Никит дөнгөж сая ойлгожээ. 

	Гэтэл Василий Андреич зогссонгүй цасан мананд далд оржээ. 

	Никит ганцаараа үлдэж, юу хийх вэ гэж бодоод мөч хэртэй зогсов. Орон сав эрж явах гэхэд чадал алга, хуучин байрандаа сууя гэтэл тэнд нь цас даржээ. Ядаж дээлийн нь илч буурч, дан цамцаар байгаа юм шиг маш хүйтэн байв. Түүнд аймшигтай боллоо. "Эзэн тэнгэр эцэг минь" гэж хэлээд, би ганцаараа байгаа биш, миний хэлснийг хэн нэг хүн сонсож байгаа биз. Намайг орхих ёсгүй гэж сэтгэлээ тайвшруулаад гүнээ сүүрс алдаж, толгой дээрх таараа аваад чарга дээрээ гарч эзнийхээ хэвтэж байсан байранд хэвтэв. 

	Үүн дээр гарч хэвтлээ ч гэсэн огт дулаацсангүй. Анхандаа бүх бие нь чичирч байгаад жаахан намдаж, ухаан алдах шиг болжээ. Үхэж байгаа юм уу, унтах гэж байгаа юм уу, өөрөө алиныг нь ч мэдсэнгүй, Гэвч энэ хоёрын алинд нь ч бэлхэн байгаа мэт бодогдлоо. 

	
VIII

	Энэ завсар Василий Андреич морио давирч, жолооныхоо үзүүрээр гуядсаар, нөгөөх ой, манааны шовгор бий гэж бодсон зүгтээ явсаар байв. Нүүр лүү нь цас хаялж, салхи урдаас нь тулж явуулахгүй байгаа юм шиг санагдах боловч урагшаа байдгаараа бөхийж хүйтэн эрвээлж дороос нь хайрах мэт болоход байн байн дээлийнхээ хормойг хумхиж хавчуулсаар явлаа. Морь нь их ядарч байгаа боловч түүнийг явуулж байгаа зүгт аятайхан жороолсоор байв. 

	Ингэж таван мөч хэртэй болов. Шулуухан явж байгаа юм шиг түүнд санагдах бөгөөд гэвч морины толгой, цагаан тал хоёроос өөр юу ч үзэгдэхгүй, морины чих, дээлийн нь заханд салхи исгэрэн шуугихаас өөр юу ч сонстохгүй ажээ. 

	Гэнэт өмнө нь нэг хар юм харагдав. Василий Андреич маш их баярлаж, энэ харлаж үзэгдэж байгаа нь тосгоны байшингуудын хана туурга мөн гэж санаад, тэр хар юмыг чиглэн явлаа. Гэтэл энэ харлан харагдагч нь байрандаа байхгүй үргэлж хөдөлж байх шиг бөгөөд харин тосгон биш бяцхан далан дээр ургасан өндөр шарилж, цасан дороос хөдлөн, салхи түүнийг дайрахад өрөөсөн тийш найгаж, исгэрэх чимээ гарч байв. Учир тоймгүй шуурах салхинд үлээгдэж байгаа энэ шарилж ямар ч гэсэн Василий Андреичийг дагжуулан чичрүүлсэнд Василий Андреич, морио улам гуядаж, саяныхаа шарилж өвсөнд тулж ирэхийг ч анзааралгүй, явж байсан зүгээс бүр хадуурч, огт өөр тийшээ явснаа ч мэдэхгүй, нөгөөх манааны шовгор заавал энэ зүгт байх ёстой гэж бодсоор л явжээ. Гэтэл морь нь ямагт баруун тийш эргэх гэхэд нөгөө тийш нь залсаар явжээ. Өмнө нь бас нэг хар юм харагдав. Энэ нь лав тосгон мөн гэж итгэлтэйгээр санаж дахин баярлаж явжээ. Энэ нь бас өндөр шарилж ургасан бут байжээ. Өмнө нь гэнэт нэгэн хатсан шарилж хийсэж Василий Андреичийг бүр ч айлгав. 

	Гэвч энэ нь гайгүй, харин шарилжийн дэргэдүүр морины хөлийн цасанд дарагдсан мөр байв. Василий Андреич морио зогсоож, бөхийн үзвэл, цасанд ялимгүй дарагдсан мөр байгаа нь өөрийн нь морины мөр болохоос зайлшгүй болжээ. Василий, Андреич нэг хэсэгхэн газар тойрч байгаа нь илэрхий ажээ. 

	«Би ингэж үхдэг байжээ» гэж бодсон боловч айж сандрахгүй байхыг хичээж морио улам гуядаж хурдлан өмнө нь гэрэлтэгч цагаан цэг мэт юм харагдаад дахин ажиглан хармагц алга болсоор байгаа цагаан цасан мананг харсаар явав. Гэтэл нэг мэдэхэд нохой хуцаж байгаа юм уу, чоно ульж байгаа ч юм уу, ямар нэгэн тиймэрхүү чимээ сонстсон боловч, энэ чимээ тун ч сулхан бараг мэдэгдэхгүй тул үнэхээр чимээ гарч байгаа, эсвэл хий юм сонстож байгаагийн аль нь ч мэдэгдэхгүй болж, морио зогсоогоод амьсгаа даран чагнав. 

	Гэнэт, ямар нэг аймшигтай, чих дүлийрэм чимээ яг чихний нь хажууханд дуугарч дороос нь бүх биеийг нь донсолгон чичрүүлэв. Василий Андреич морины дэлээс чанга атгахад морины хүзүү чичирч мөнөөхөн чимээ улам аймшигтай чанга болсоор байгаа мэт. 

	Хэдхэн секунд хэртэй Василий Андреич юу болж байгааг ч мэдэхгүй болж хоцорчээ. Гэтэл энэ нь халтар морь нь өөрийгөө зориг оруулсан юм уу, эсвэл бусдыг туслаар дуудсан юм уу бүү мэд алин боловч эрэлхэг чанга дуугаар чанга гэгч янцгаасан байжээ. «Тьфу далд ор чамайг, золиг чинь яасан их айлгав» гэж Василий Андреич хэлээд, юунаас ингэж айснаа мэдсэн боловч, санаа нь амарсангүй аягүй хэвээр байжээ. 

	«Бодож учрыг нь ололгүй горьгүй» гэж Василий Андреич амандаа үглэх боловч сэтгэлээ барьж чадахгүй, салхины уруу юм уу өөд явж байгаагаа ч анзаарахгүй гагцхүү морио гуядан хурдална. Ялангуяа морины алхлах үест дороос нь эрвээлж нухаж, хайрах тул бүх бие нь өвдөн, хөл, гар нь чичирч, амьсгаа нь цухалдана. Василий Андреич эзгүй хээр цасан талын дунд ямар ч аврах этгээдгүй ингэж үхэх болжээ гэж бодсоор явлаа. 

	Гэнэт морь нь хунгарт шигдээд өрөөсөн талаараа унаж сарвалзан тийчлэв. Василий Андреич дөрөөлж явсан хударгын сурд хөлөө тээглүүлж эрвээлжээсээ угзран татсаар цасан дотор ойчлоо. Василий Андреичийн ойчмогц морь нь босож ухасхийж хэд хэдэн удаа урагш харайн цасан хунгараас сугарч гараад, нурууныхаа нэмнээ хударгыг хөглөрүүлэн унгалдсаар үзэгдэхгүй боллоо. Василий Андреич ганцаар хоцорч, түүний хойноос ухасхийн харайх гэсэн боловч, цас их, хувцас нь хүнддэж гишгэх бүрд өвдөгтөө хүртэл цасанд шигдэх тул хориод алхам яваад амьсгаадаж зогсов.

	Төгөл мод, иргэн хонь, түрээс, дэлгүүр, архины мухлаг, төмөр дээвэртэй байшин, пүнз, өв хөрөнгө энэ бүхэн хоцрох гэж үү? Энэ юу болов? Ингэх ёсгүй! гэж Василий Андреичид гэнэт бодогдов. Салхинд хазайсан өндөр шарилж өвсний дэргэдүүр хоёр удаа өнгөрөн гарсан нь санаанд нь орж хачин айх шиг болоод үнэхээр түүний дэргэдүүр гарснаа итгэхгүй болжээ. Би энэ бүхнийг зүүдэлж байгаа биш биз дээ? гэж бодоод сэрэх гэхэд унтсан биш ажээ. Үнэхээр л цас нүүрийг нь шавхуурдаж, биед нь наалдаж, баруун гарынхаа бээлийг гээчихсэн учраас маш даарч, үнэхээр Василий Андреич энэ талд өнөөх шарилж шиг ганцаараа үлдээд, сэтгэшгүй үхлээ зайлшгүй хүлээж байжээ. 

	«Эзэн тэнгэр гэгээн эцэг Николай, хүлцэнгүй багш минь» гэж өчигдрийн хурал мөргөл ба бараан дүртэй, Алтан ганжиртай бурхныг санав. Василий Андреич энэ бурханд нэг зул өргөж бариад дутуу шатсан үлдэгдлийг нь буцааж авчраад хайрцагт хийсэн байжээ. Василий Андреич зул барьж, мөргөе, намайг аварч хайрла гэж энэ Николай хутагтад гуйсан боловч, бурхан ганжир, зул, санваартан, хурал мөргөл энэ бүхэн, гагцхүү сүмд л онц чухал хэрэгтэйгээс биш, тэнд, энд юу ч хийж чадахгүй бөгөөд тэрхүү зул, хурал мөргөл ба түүний одоогийн энэ зүдүү байдал хоёрын хооронд ямар ч холбоо алга гэж тодорхой эргэлзээгүй ойлгожээ. «Гуньхарч зориг мохсоны хэрэг алга, харин морины хойноос явах хэрэгтэй, тэгэхгүй бол цасан хунгар дарчихна. Морь хунгараас гарч зогсоход нь би бариад авна. Гагцхүү яарах хэрэггүй, яарвал даарна, тэгээд аягүй бол үхэх болно» гэж бодов. Хэдийгээр Василий Андреич яарахгүй гэж бодовч, байн байн унан тусан урагшаа гүйсээр байв. Морины мөр, гагцхүү нимгэн цастай газар арайхийж мэдэгдэж байв. 

	«Би ч өнгөрчээ. Мөрий нь алдаж, морио ч гүйцэхгүй нь» гэж Василий Андреич бодов. Гэтэл энэ үед өмнө нь нэг хар юм харагдав. Энэ нь халтар морь нь зогсож байсан бөгөөд түүгээр ч барахгүй, чарга, алчуур өлгөсөн арал үзэгдэв. Халтар морь хударга нэмнээгээ хажуу талдаа унжуулж, хуучин байрандаа зогсох бөгөөд харин чарганд улам ч наалдаж, жолоо нь хөлдөө ороолдож, хүзүүгээ махийлган зогсож байв. Василий Андреич, Никитийн хамт явж төөрсөн мөн л газраа төөрч, морь нь чарга байсан газрын зүг тэмүүлж, Василий Андреич мөн газраас дөнгөж, тавиад алхам газар ойчсон хэрэг байжээ. 

	
IX

	Василий Андреич, чарганд хүрч ирмэгц түүнээс шүүрэн бариад амьсгаагаа дарахын тул удтал хөдлөлгүй зогслоо. Никит, хуучин байсан газартаа алга байв. Харин чарга дээр нэг юм цасанд дарагдсан байлаа. Василий Андреич, энэ лав Никит хэвтэж байгаа биз гэж тааварлав. Василий Андреич одоо их айхаа бүр больж ялангуяа морио алдаж, хунгарт ганцаараа үлдсэндээ маш их сандарч байсан бол одоо нэлээд гайгүй болжээ. Хүнд сэтгэлээ тайвшруулахын тул ямар нэг юм хийж оролдох хэрэгтэй байлаа. Ингээд Василий Андреич юуны түрүүнд салхи уруу харж зогсоод, бүсээ тайлж амьсгаагаа нэлээд уужруулаад зүүн гарынхаа бээлийд орсон цасыг сэгсэрч унагав. Баруун гарынхаа бээлийг дахин олох найдваргүйгээр гээчихсэн. 

	Одоо тэр лав ихэнх хэсэг нь цасанд дарагдсан биз. Тэгээд тариачин эрийн ачиж яваа тарианаас авах гэж дэлгүүрээс гарч ирэхдээ бүсэлдэг шигээ, бүсээ доогуур чанга гэгч татаад, ямар нэг ажил хийхэд бэлтгэв. Морины хөлд ороолдсон жолоог гаргаж, халтар морио дахин чарганы өмнө талын төмөр гогцооноос уяад, морины хөглүүлсэн тоног хударгыг засах гэж морины хойгуур тойрох гэтэл, чарга дээр цасны дороос юм хөдлөх мэт болов. Хартал харин Никит өндийж байж. 

	Бараг хөлдөж хоцорсон Никит арай ядан өндийн суугаад хамар дээрх ялааг үргээж байгаа мэт гараараа даллан хачин маягтай харагдав. Тэгээд гараараа даллаж ам нь хөдлөх бөгөөд Василий Андреичийг дуудаж байгаа бололтой. Василий Андреич, морины хударга тоногийг засалгүй хэвээр орхиж, чарганд ойртон, 

	— Юү гэнэ ээ чи, юм хэлэв үү? гэж асуув. Никит тасалдангуй дуугаар:

	— Би үхэх нь байна. Олсон юмыг минь бага хүүд минь өгөөрэй. Эсвэл авгайд ч болно, ялгаагүй гэв. 

	— Яав чи, осгочих нь уу?

	— Үхэх нь шиг байна... Өршөөгөөрэй... христос минь... гэж Никитийн хоолой чичирч хамар дээр суусан ялааг үргээж байгаа мэт гараараа далласаар ажээ. 

	Василий Андреич хэсэг зуурт огт хөдлөлгүй дуугүй зогсож байснаа, ашиг хонжоотой юм авах мэт гараа алгадаж шийдэмгий байдлаар нэг алхам ухарч ханцуйгаа шамлаад хоёр гараараа Никитийг дарсан цас, чарга дээрх цасыг цөмийг нь самардан авч хаяв. Тэгээд шалавхан бүсээ тайлж, Никитийг хэвтүүлээд дээлээ нөмөрч дээрээс нь бүх биеэрээ дарж хэвтэв. Дээлийн хормойг Никит чарга хоёрын хашлаганы хоорондуур чихэж засаад өвдгөөрөө дарж, чарганы өмнө талын хашлагыг дэрлэж, огт хөдлөлгүй хэвтэхэд морины хөдлөх, шуурганы исгэрэх саяны чимээ үл сонстон гагцхүү Никитийн амьсгалах сонстож байлаа. Никит анхандаа огт хөдөлсөнгүй байснаа харин чанга сүүрс алдаж дороос нь хөдлөв. 

	— За тэр дээ, чи үхлээ гэж байсан биш үү. Хэвт, дулаац, бид ингээд л гэж Василий Андреич өгүүлж эхэлсэн боловч хачин гайхах сэтгэл төрж, цааш үг хэлж чадсангүй нүдэнд нь нулимс гүйлгэнэж, эрүү нь түргэн түргэн хөдөлж байв. Тэгээд үг хэлэх гэснээ байж, зөвхөн зангирсан хоолойдоо шүлсээ залгиж байв. «Би лав маш их айжээ. Ер нь базаахгүй байна даа» гэж өөрийгөө бодов. Гэтэл түүний ийнхүү базаахгүй байгаа нь түүнд тавгүй бодогдсоноор барахгүй бас түүнд хэзээ ч тохиолдож байгаагүй онц баярлах сэтгэлийг төрүүлжээ. Сэтгэл нь онц уярч, 

	— «Бид одоо ямар шүү байна» гэж өөртөө хэлнэ. Тэгээд дээлийн үсээр нүдний нулимсыг арчиж, өрөөсөн хормойг салхи сөхөж хаясныг засаж өвдөг дороо хийгээд удтал дуугүй хэвтэв. 

	Гэтэл сэтгэлдээ ингэж баярлаж байгаагаа хүнд хэлэх юм сан гэж улам бүр бодогдож. 

	— Никит ээ! гэв. 

	— Сайхан байна, дулаан байна гэж дороос нь дуугарав. 

	— За дүү минь, би өнгөрөхөд хүрлээ шүү. Чи ч осгож үхэх байлаа, би ч... 

	Гэтэл бас сэтгэл нь хачин уярч нүдэнд нь нулимс дүүрээд цааш үг хэлж болсонгүй. 

	«За яах вэ, би өөрөө өөрийгөө мэдэж л байгаа юм байна» гэж бодов. 

	Тэгээд дув дуугүй болж, удтал хэвтэв. 

	Василий Андреичийн дороос нь Никит, дээрээс нь нөмөрсөн дээл нь дулаацуулж дулаахан байсан бөгөөд гагцхүү Никитийн араар хормойгоо барьж байсан гар нь ил, хөлийг нь хучсан дээлийг салхи ямагт сөхөж хаях тул даарч эхлэв. Ялангуяа бээлийгүй гар ба мөн дух ч хага ташиж даарч байжээ. Гэвч өөрийнхөө хөл гарыг огт бодсонгүй, гагцхүү дороо дарж хэвтсэн Никитийг дулаацуулахыг бодно. 

	Василий Андреич байсхийгээд морио харахад нэмнэсэн даавуу нь хударгын хамт цасан дээр ойчиж нуруу нь ил гарсан байв. Босож морио хучихыг бодсон боловч, Никитийг мөч хэртэй ч орхиж, мөнөөхөн баярт байдлаа эвдэхийг зүрхэлсэнгүй. Харин одоо учиргүй айхыг бүр больжээ. 

	«Айлтгүй, өнгөрчихгүй шүү» гэж Никитийг дулаацуулж байгаагаа өөртөө ярьж байхдаа, авах худалдахдаа сайрхдаг шигээ хэлж байв. 

	Василий Андреич ингэж хоёр гурван цаг хэвтсэн боловч цаг өнгөрөхийг мэдсэнгүй. Анхандаа цасан шуурга болж чарганд морь хөллөж, замд явж байсан ба дугуй мод нүдний нь өмнө хөдөлж байгаа нь харагдах шиг болоод, дор нь Никит хэвтэж байгаа нь санаанд нь орж, сүүлдээ өнгөрсөн наадам, баярын байдал, гэргий нь, нутаг нь, лааны хайрцаг нь санагдаж, одоо энэ хайрцгийн дор хэвтэж байгаа Никит бас юм худалдаж, худалдан авч байгаа хүмүүс, цагаан туурга, Никитийн байсан төмөр дээвэртэй байшин санагдаж, сүүл сүүлдээ энэ бүх явдлууд дахин дахин давтагдан санагдаж, голдуу цагаан гэгээтэй боловч янз янзын өнгө нийлсэн солонго татан байгаа юм шиг зүйл бүрийн юм бодсоор зүүрмэглэжээ. Василий Андреич анхандаа зүүдэлсэн ч үгүй удаан унтсан бөгөөд харин үүр цайхын өмнө дахин зүүдлэв. Өөрөө зулын хайрцгийн дэргэд зогсож байх шиг, гэтэл Тихоновын авгай, баярт хэрэглэх таван мөнгөний зул аль гэж шаардахаар нь түүнд зул авч өгөх гэсэнд гар нь огт хөдлөхгүй болж, өвөрт нь атгаатай хэвээр байв. Тэгээд зулын хайрцагт ойртох гэтэл хөл нь хөдлөхгүй болж, шинэхэн гялалзсан галош нь чулуун шаланд наалдсан агаад, өргөж ч болохгүй, сугалж ч болохгүй болжээ. 

	Гэтэл гэнэт зулын хайрцаг нь түүний ор дэвсгэр болсон бөгөөд Василий Андреич зулын хайрцаг дээр түрүүлгээ хараад хэвтсэн ч юм шиг байгаа нь өөрөөр хэлбэл гэртээ орон дотроо хэвтэж байх шиг ажээ. Тэгээд бас орноосоо босож болохгүй болжээ. Гэтэл гацааны мэдээч Иван Матвеич орж ирэхлээр түүнтэй цуг гарч, төгөл мод худалдах юм уу, халтар мориныхоо хударгыг засах хэрэгтэй байсан тул заавал босох хэрэгтэй байжээ. «Хүүе Миколевна! Цаадах чинь орж ирэв үү?» гэж гэргийгээс асуусанд «Үгүй, орж ирсэнгүй» гэв. Шат өөд хүн гарч яваа сонстов. Энэ мөн дөө гэж бодтол дэргэдүүр нь өнгөрөөд явчхав. «Хүүе Миколевна, яав аа! Цаадах чинь ирээгүй байна уу?» гэхэд «үгүй» гэж хариулав. Василий Андреич орондоо хэвтсээр бөгөөд босож болохгүй, хүлээсээр хэвтэнэ гэж зүүдлэхэд заримдаа аймшигтай, заримдаа аятайхан байв. Гэтэл гэнэт түүний хүлээж байсан хүн орж ирэхэд маш баярласан боловч энэ нь Иван Матвеич биш, харин түүний хүлээж байсан өөр хүн байв. Энэ хүн ирээд түүнийг дуудахад харвал түүнийг дуудсан энэ хүн, түүнийг дуудаж, Никит дээр хэвт гэсэн хүн мөн байв. Василий Андреич түүний хойноос энэ хүн ирж явахад баярлаж, «Явж байна» гэж баярлахдаа чанга хашхираад түүнээсээ цочин сэржээ. Василий Андреич унтаж хоцорсон бөгөөд анх зүүрмэглэсэн үеийнхтэй адилгүй болжээ. Василий Андреич босох гэтэл босож болсонгүй, гараа хөдөлгөх гэтэл мөн болсонгүй. Толгойгоо эргүүлэх гэсэн ч бас болсонгүй. Үүнд их гайхсан боловч өчүүхэн ч зориг мохсонгүй. Энэ чинь үхэж байгаа юм байна шүү дээ гэж мэдсэн атал Василий Андреич огт гутарч гашуудсангүй. Никит дор нь хэвтэж байгаа санаанд нь орж, Никит гэж бодоод, өөрийгөө ч нэг их юманд бодсонгүй Никитийг бодов. 

	Василий Андреичид, Никит түүний дор байгаа нь мэдэгдэж, амьсгалах, тэр ч байтугай аяархан хурхирах нь сонстож байв. «Никит л амьд байгаа тул би ч амьд юм байна» гэж нэлээд баяртай хэллээ. 

	Василий Андреичид, нөгөөх л мөнгө, мухлаг, байшин худалдан авсан ба худалдах юмс, баян Мироновых санагдаж, Василий Брехунов гэгч хүн, энэ хүн яагаад миний оролдсон зүйлээр оролдсоныг мэдэхэд бэрх байлаа. Уг хэрэг юунд оршихыг энэ хүн мэдсэнгүй дээ гэж Василий Брехуновын тухай бодов. Мэдсэнгүй, одоо мэдэж байна даа. Одоо алдаагүй болжээ. Одоо мэдэж байна, гэж бодогдоно. Түрүүчийн дуудаж байсан хүн дахин дуудах нь сонстов. Түүний үнэхээр байгаад баярлаж, сэтгэл уяран "явж байна, очиж явна" гэж хэллээ. Тэгж хэлснээс хойш түүнийг юу ч барихаа больж, хамаг бие нь чөлөөтэй сул болох шиг болов. 

	Ингээд энэ мөчөөс хойш, Василий Андреич энэ ертөнц дээр дахиад юу ч үзсэнгүй, юу ч сонссонгүй, юу ч сэтгэсэнгүй. 

	Эргэн тойронд харанхуй цасан шуурга тавьсаар шуургалсаар л нас барсан Василий Андреичийн дээлийг дэрвэлзүүлэн хийсгэж, халтар морь нь чичирсээр л байлаа. Чарга дөнгөж үзэгдэж, түүний дээр нас барсан эзэндээ даруулан дулаацаж хэвтээ Никит арай гэж харагдсан байжээ. 

	Өглөө болохоос өмнө Никит сэржээ. Нуруу руу нь дахин учиргүй хүйтэн ороход Никит сая сэрсэн байжээ. Гэвч тэр тээрмийн газраас эзнийхээ гурил ачсан тэргээр яваа шиг санагдаж, горхины тэнд ирээд гүүрний дэргэдүүр өнгөрч ачаатай тэрэг нь шаварт шигдэв. Тэгэхээр нь ачааны дороос сугарч гарах гэсэн болсонгүй. Нуруугаа тэнийлгэн өргөв. Гэтэл гайхалтай хэрэг болжээ. Ачаа нь нуруу дээр нь чанга дарж, өргөж ч болохгүй, сугарч ч болохгүй болжээ. Бүх л ууцыг нь хотойтол дарж байв. Бас тэгээд учиргүй хүйтэн санагдаж мөлхөж гарах хэрэгтэй байв. 

	Нуруун дээрх ачаа дээр нэг хүн байгаа шиг санагдаж «Хүүе! Шуудайтай юмаа буулга!» гэж хэлсэн боловч ачаа нь улам хүнд санагдаж нуруу дээр нь улам дарна. Гэтэл гэнэт нэг юм цохих шиг болоод Никит бүрмөсөн сэрсэнд Никит өнгөрсөн бүх явдлаа бодлоо. Гэтэл харин тэр хүйтэн ачаа бол түүний дээр хэвтэж байгаад тэр чигээрээ хөлдөж үхсэн эзэн нь байжээ. Хүчтэй цохих дуу гарсан нь халтар морь нь чарга руу хоёр дахин өшиглөсөн ажээ. 

	Никит нуруугаа тэнийлгэж

	— Андреич, хүүе Андреич гэж дуудсанд, Андреич огт дуугарсангүй. Гэдэс нь ч, хөл нь ч гэсэн төмөр шиг хүнд хатуу болчихсон байжээ. 

	— «Лав нас баржээ. Эзэн тэнгэр минь!» гэж Никит бодов. 

	Никит, толгойгоо эргүүлж, өмнөө овоорсон цасыг гараараа ярж гарав. Гэгээ орсон бөгөөд чарганы арлыг салхи дайрч мөн л хэвээр исгэрч, цас хаялсаар боловч харин цас чарганы хашлагыг чанга чанга цохилохгүй, чимээгүй унаж нэвсрэн чарга, морийг бүр даржээ. Морь нь хөдлөх ч үгүй, амьсгалах ч үгүй болчихжээ. «Морь маань бас хөлдөж үхжээ» гэж Никит бодов. Үнэндээ морь нь зогссоор байгаад бүр осгож, амиа тавихдаа чарга руу өшиглөсөн нь Никитийг сэрээсэн байжээ. 

	«Ноён, эзэн минь намайг бас аваачих нь шив. Таны гэгээн сэтгэл мэд. Харин аймшигтай байна. Гэвч үхэл гэгч хоёр байдаггүй юм гэнэ билээ. Намайг хурдхан аваач. Гагцхүү үхэл минь түргэн ирэх болтугай» гэж өөртөө хэлэв. Тэгээд Никит гараа далдалж, нүдээ аниад одоо ч бүрмөсөн үхэх цаг болжээ гэж бүрэн итгэж хэвтмэгц түүнээс хойш юу болсныг мэдсэнгүй.

	 

	Маргааш нь үдийн үед хүмүүс, замаас гучаад сажин, тосгоноос хагас мод хэртэй газраас Василий Андреич, Никит хоёрыг цасан дороос малтаж гаргажээ. 

	Чарга нь цасанд бүрмөсөн дарагдсан бөгөөд гагцхүү чарганы арал, түүнд өлгөсөн алчуур нь дөнгөж харагдаж байжээ. Халтар морины нуруунаас нэмнээ нь ойчиж, дун цагаан болсон бөгөөд хөлдсөн төвөнх рүү толгойгоо нугдайлгаад, гэдсэндээ хүртэл цасанд булагдаж, хамрын нь нүх хөлдөж мөс тогтоод, нүдэнд нь мөс цантаж бас хөлдсөн байжээ. Энэ морь нэг шөнийн дотор яс арьс болтлоо эцсэн байлаа. Василий Андреичийн хөл нь нугарсан хэвээр хөлдөөсөн мах шиг болчихсон бөгөөд Никит дээр дарсан хэвээр үхсэн байсныг хүмүүс салгаж авчээ. Харцагын нүд шиг бүлтгэр нүд нь хөлдөж, зассан сахал бүхий ам нь ангайж дүүрэн цас оржээ. Харин Никитийн бүх бие нь хөлдсөн боловч амьд хараатайгаа байв. Никитийг татаж авахад өөрийгөө нэгэнт үхсэнд тооцож байсан тул уг болж байгаа явдлыг энэ ертөнцөд биш, харин хойд насандаа болж байгаа хэрэг гэж итгэж байжээ. Гэтэл түүнийг цасан дороос малтаж нас барсан Василий Андреичийг түүний дээрээс салгаж байгаа хүмүүсийн шуугилдахыг сонсоод Никит анхандаа нөгөө ертөнцийн хүмүүс мөн эндэхийн хүмүүсийн адил биетэй, адилхан шуугилддаг ажээ гэж бодсон боловч Никит үхээгүй байгаагаа мэдсэний дараа ялангуяа хоёр хөлийн нь хуруу цөм хөлдсөнийг мэдэж баярлахаасаа сэтгэл нь их гутарчээ. 

	Никит эмнэлэгт хоёр сар хэвтэж, гурван хуруугаа авхуулаад бусад нь эдгэжээ. Тэгээд дахин амьд үлдэж хорин жил аж төрөхдөө эхлээд зарц, сүүлд нь өвгөрсөн хойноо манаачийн ажил хийжээ. 

	Никит зөвхөн энэ жил үхсэн бөгөөд өөрийн хүссэн ёсоор гэгээн цагаан өдөр гэртээ бурхны зул лаа барьсаар нас баржээ. Никит нас барахын өмнө эмгэнтэйгээ хагацах ёс хийж, суулгачийн төлөө түүний хэргийг өршөөж цагаатгасан бөгөөд мөн бага хүү ач хоёртойгоо хагацах ёс хийгээд, өөрийн үхсэнээр илүү талхны дарамтаас хүү бэр хоёроо ангижрууллаа гэж бас өөрийнхөө энэ уйдсан амьдралаа жил, цаг ирэх тутмаар ойлгож, хорхой хүртэл санагдаж байсан өөр амьдралд шилжлээ гэж баяртай өнгөрчээ. Ингэж үхсэнийхээ дараа сайн буюу муу байгаа, тэнд гутарч гуньхарч байгаа буюу өөрийнхөө хүссэнийг олж авсан эсэхийг бид удахгүй мэдэх болно. 

